Монгол Улсын Их Хурлын 2005 оны хаврын ээлжит чуулганы 8 дугаар сарын 4-ний өдрийн  нэгдсэн хуралдаан /Пүрэв гариг/ 15 цаг 40 минутад Төрийн ордны чуулганы нэгдсэн хуралдааны танхимд  эхлэв.
УИХ-ын дарга Ц.Нямдорж  хуралдааныг нээж, гишүүдийн ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 74 гишүүнээс 52 гишүүн ирж 70.3 хувийн ирцтэй байв.


Чөлөөтэй: Ч.Авдай, Р.Амаржаргал, Т.Бадамжунай, Э.Бат-Yүл, Б.Бат-Эрдэнэ, Д.Бат-Эрдэнэ, Д.Ганхуяг, Б.Мөнхтуяа, Ж.Наранцацралт, Л.Одончимэд, Т.Очирхүү, Д.Тэрбишдагва, О.Энхсайхан, Б.Эрдэнэсүрэн

Өвчтэй: Ц.Сүхбаатар, Н.Энхболд

Тасалсан:
Ц.Батаа, Д.Дэмбэрэл, Ц.Жаргал, Ц.Цэнгэл, Б.Цэрэнбалжир, Б.Эрдэнэбат

Нэг.Улсын Их Хурлын 2005 оны намрын ээлжит чуулганаар хэлэлцэх асуудлын төлөвлөгөө батлах тухай УИХ-ын тогтоолын төсөл /үргэлжлүүлэн хэлэлцэнэ/

Хэлэлцэж буй асуудалтай холбогдуулан УИХ-ын Тамгын газрын ерөнхий нарийн бичгийн дарга Н.Лувсанжав, нэгдүгээр нарийн бичгийн дарга Ж.Нарантуяа, зөвлөх С.Насанжаргал нарын бүрэлдэхүүнтэй ажлын хэсэг байлцав.

Уг тогтоолын төслийг 2005 оны 7 дугаар сарын 8-ны өдрийн Чуулганы нэгдсэн хуралдаанаар хэлэлцэж санал хураалт явуулах болоход  гишүүдийн ирц бүрдэхгүй, санал хураах боломжгүй болсон тул хойшлуулсныг үргэлжлүүлэн хэлэлцэв.

Ц.Нямдорж: УИХ-ын 2005 оны намрын ээлжит чуулганаар хэлэлцэх асуудлын төлөвлөгөө батлах тухай УИХ-ын тогтоолын төслийг хэлэлцэж баталъя.

Зөвшөөрсөн
35

Татгалзсан

  3

Бүгд


38

92.1 хувийн саналаар УИХ-ын тогтоол батлагдлаа.

Уг асуудлыг 15 цаг 42 минутанд хэлэлцэж дуусав.

Хоёр.Далайн навигацийн аюулгүй байдлын эсрэг хууль бус үйлдлийг хориглох тухай конвенци, түүний нэмэлт протокол болох “Эх газрын хормойд байрлуулсан суурилуулах төхөөрөмжийн аюулгүй байдлын эсрэг хууль бус үйлдлийг хориглох тухай” протоколд нэгдэн орсныг соёрхон батлах тухай хуулийн төсөл /хэлэлцэх эсэх/

Хэлэлцэж буй асуудалтай холбогдуулан Гадаад хэргийн яамны Гэрээ эрх зүйн газрын захирал Б.Алтангэрэл, мөн яамны ажилтан С.Ганхуяг, Зам, тээвэр, аялал жуулчлалын яамны Далайн захиргааны хэлтсийн дарга С.Хажидсүрэн, мөн яамны мэргэжилтэн Д.Байгалмаа,  УИХ-ын Тамгын газрын ерөнхий нарийн бичгийн дарга Н.Лувсанжав, нэгдүгээр нарийн бичгийн дарга Ж.Нарантуяа, зөвлөх Д.Одсүрэн, референт М.Элбэгдорж нарын бүрэлдэхүүнтэй ажлын хэсэг байлцав.

Хуулийн төслийн талаархи төсөл санаачлагчийн илтгэлийг Гадаад хэргийн сайд Ц.Мөнх-Оргил, хуулийн төслийн хэлэлцэх эсэх асуудлаархи Аюулгүй байдал, гадаад бодлогын байнгын хорооны дүгнэлтийг УИХ-ын гишүүн С.Мурат нар танилцуулав.

Танилцуулгатай холбогдуулан УИХ-ын гишүүдээс асуулт, санал гараагүй болно.

Ц.Нямдорж: Далайн навигацийн аюулгүй байдлын эсрэг хууль бус үйлдлийг хориглох тухай конвенци, түүний нэмэлт протокол болох “Эх газрын хормойд байрлуулсан суурилуулах төхөөрөмжийн аюулгүй байдлын эсрэг хууль бус үйлдлийг хориглох тухай” протоколд нэгдэн орсныг соёрхон батлах тухай хуулийн төслийг хэлэлцье.

Зөвшөөрсөн
36

Татгалзсан

  6

Бүгд


42

85.7 хувийн саналаар хэлэлцэхээр шийдвэрлэв.

Байнгын хорооноос дээрх хуулийн төслийг анхны хэлэлцүүлгээр батлах горимын санал гаргасныг дэмжье.

Зөвшөөрсөн
38

Татгалзсан

  4

Бүгд


42

90.5 хувийн саналаар анхны хэлэлцүүлгээр батлах горимын санал дэмжигдлээ.

Далайн навигацийн аюулгүй байдлын эсрэг хууль бус үйлдлийг хориглох тухай конвенци, түүний нэмэлт протокол болох “Эх газрын хормойд байрлуулсан суурилуулах төхөөрөмжийн аюулгүй байдлын эсрэг хууль бус үйлдлийг хориглох тухай” протоколд нэгдэн орсныг соёрхон батлах тухай хуулийг баталъя.

Зөвшөөрсөн

41

Татгалзсан

  2

Бүгд


43

95.3 хувийн саналаар хууль батлагдлаа.

Уг асуудлыг 15 цаг 50 минутанд хэлэлцэж дуусав.

Гурав.Нэмэгдсэн өртгийн албан татвараас чөлөөлөх тухай, Гаалийн албан татвараас чөлөөлөх тухай, Орон сууцны тухай хуульд нэмэлт оруулах тухай хуулийн төсөл /анхны хэлэлцүүлэг/

Хэлэлцэж буй асуудалтай холбогдуулан Барилга, хот байгуулалтын яамны Барилга нийтийн аж ахуйн бодлого зохицуулалтын газрын дарга Ц.Ганхүү, Газрын харилцаа, эрхийн бүртгэлийн бодлого зохицуулалтын газрын дарга Д.Мөнхбаатар, УИХ-ын Тамгын газрын ерөнхий нарийн бичгийн дарга Н.Лувсанжав, нэгдүгээр нарийн бичгийн дарга Ж.Нарантуяа, зөвлөх С.Доржханд, референт Ё.Мөнхбаатар нарын бүрэлдэхүүнтэй ажлын хэсэг байлцав.

Хуулийн төслийг анхны хэлэлцүүлэгт бэлтгэсэн талаархи Төсөв болон Эдийн засгийн байнгын хороодын дүгнэлтийг УИХ-ын гишүүн Н.Баяртсайхан, Дэд бүтцийн байнгын хорооны дүгнэлтийг УИХ-ын гишүүн Л.Гансүх нар уншиж танилцуулав.

Орон сууцны тухай хуульд нэмэлт оруулах тухай хуулийн төслийг анхны хэлэлцүүлэгт бэлтгэсэн талаархи Дэд бүтцийн байнгын хорооны дүгнэлттэй холбогдуулан Эдийн засгийн байнгын хорооны дарга, УИХ-ын гишүүн Ц.Дамиран асуулт асууж, саналаа хэлж, УИХ-ын гишүүн Л.Гансүх хариулт өгч, Орон сууцны тухай хуульд нэмэлт оруулах тухай хуулийн төслийг 2005 оны намрын чуулганаар хэлэлцүүлэхээр санал нэгдэж хойшлуулахаар  шийдвэрлэв.

Байнгын хороодоос гаргасан зарчмын зөрүүтэй саналын томъёоллоор санал хураалт явуулахаар тогтов.

Ц.Нямдорж: Төслийн нэрийг “Зарим материал, машин механизм, тоног, төхөөрөмж, ажил үйлчилгээг нэмэгдсэн өртгийн албан татвараас чөлөөлөх тухай” гэж өөрчлөхөөр УИХ-ын гишүүн Ц.Дамиран, Н.Батбаяр нарын гаргасан, Эдийн засгийн болон Төсвийн байнгын хороод дэмжсэн саналыг дэмжье.

Зөвшөөрсөн
42

Татгалзсан
  
  5


Бүгд


47

89.4 хувийн саналаар Байнгын хорооны санал дэмжигдлээ.

Төслийн 1 дүгээр зүйлийг “Барилгын салбарт техникийн шинэчлэл хийх зориулалтаар импортлох кран, экскаватор, автобетон зуурагч, автобетон насос, суурин бетон насос, бетон зуурмагийн узель, өргөгч, ачигч, орон сууцны цахилгаан шат, цутгамал бетон хийц эдлэлийн хэв хашмал, барилга угсралтын шат, цахилгаан тоолуур, дулааны тоолуур, усны тоолуур болон ялтсан бойлорын эд ангийг нэмэгдсэн өртгийн албан татвараас чөлөөлсүгэй” гэж өөрчлөн найруулахаар УИХ-ын гишүүн Ц.Дамиран, Н.Батбаяр нарын гаргасан, Эдийн засгийн болон Төсвийн байнгын хороод дэмжсэн саналыг дэмжье.

Зөвшөөрсөн

44

Татгалзсан
 
  3

Бүгд


47

93.6 хувийн саналаар Байнгын хорооны санал дэмжигдлээ.

2 дугаар зүйл.Дор дурдсан үйлдвэрийн технологийн тоног төхөөрөмж болон үндсэн түүхий эдийг нэмэгдсэн өртгийн албан татвараас чөлөөлсүгэй.

	   Дугаар
	                Барилгын материалын үйлдвэрийн нэр

	       1
	 Хуванцар хоолойн үйлдвэр

	       2
	 Цемент шохойн болон чулууны үйлдвэр

	       3
	 Дулаан тусгаарлах материалын болон гипсэн хавтангийн  

 үйлдвэр


гэж өөрчлөн найруулахаар УИХ-ын гишүүн Ц.Дамиран, Н.Батбаяр, Р.Бадамдамдин, Л.Гансүх нарын гаргасан, Эдийн засгийн болон Төсвийн байнгын хороод дэмжсэн саналыг дэмжье.


Зөвшөөрсөн

43


Татгалзсан

  5


Бүгд


48

89.6 хувийн саналаар Байнгын хорооны санал дэмжигдлээ.

5 дугаар зүйл. Энэ хуулийг 2005 оны 8 дугаар сарын 15-ны өдрөөс 2008 оны 12 дугаар сарын 31-ний өдөр хүртэлх хугацаанд дагаж мөрдөнө.” гэж өөрчлөн найруулахаар УИХ-ын гишүүн Ц.Дамиран, Н.Батбаяр нарын гаргасан, Эдийн засгийн болон Төсвийн байнгын хороод дэмжсэн саналыг дэмжье.

Зөвшөөрсөн

44

Татгалзсан
 
  5

Бүгд


49

89.8 хувийн саналаар Байнгын хорооны санал дэмжигдлээ.


Байнгын хорооны саналаар хуулийн төслийг анхны хэлэлцүүлгээр баталъя гэсэн горимын саналыг дэмжье.

Зөвшөөрсөн

45

Татгалзсан

  4

Бүгд


49

91.8 хувийн саналаар хуулийн төслийг анхны хэлэлцүүлгээр батлах горимын санал дэмжигдлээ.

Горимын санал дэмжигдсэн учраас Нэмэгдсэн өртгийн албан татварын тухай хуульд нэмэлт өөрчлөлт оруулах тухай хуулийг бүхэлд нь баталъя.

Зөвшөөрсөн

44

Татгалзсан

  6

Бүгд


50

88.0 хувийн саналаар “Зарим материал, машин механизм, тоног, төхөөрөмж, ажил үйлчилгээг нэмэгдсэн өртгийн албан татвараас чөлөөлөх тухай” хууль батлагдлаа.

Ц.Нямдорж: Хуулийн төслийн нэрийг “Зарим материал, тоног төхөөрөмж,  машин механизмыг гаалийн албан татвараас чөлөөлөх тухай” гэж өөрчлөхөөр УИХ-ын гишүүн Ц.Дамиран, Н.Батбаяр нарын гаргасан, Эдийн засгийн болон Төсвийн байнгын хороод дэмжсэн саналыг дэмжье.

Зөвшөөрсөн
44

Татгалзсан
  
  6


Бүгд


50

 88.0 хувийн саналаар Байнгын хорооны санал дэмжигдлээ.

Төслийн 1 дүгээр зүйл. “Барилгын салбарт техникийн шинэчлэл хийх зориулалтаар импортлох кран, экскаватор, автобетон зуурагч, автобетон насос, суурин бетон насос, бетон зуурмагийн узель, өргөгч, ачигч, орон сууцны цахилгаан шат, цутгамал бетон хийц эдлэлийн хэв хашмал, барилга угсралтын шат, цахилгааны тоолуур, дулааны тоолуур, усны тоолуур болон ялтсан бойлорын эд ангийг гаалийн албан татвараас чөлөөлсүгэй” гэж өөрчлөн найруулахаар УИХ-ын гишүүн Ц.Дамиран, Н.Батбаяр нарын гаргасан, Эдийн засгийн болон Төсвийн байнгын хороод дэмжсэн саналыг дэмжье.

Зөвшөөрсөн
49

Татгалзсан
  
  1


Бүгд


50

 98.0 хувийн саналаар Байнгын хорооны санал дэмжигдлээ.

2 дугаар зүйл. Дор дурдсан үйлдвэрийн тоног төхөөрөмж болон үндсэн түүхий эдийг импортын гаалийн  албан татвараас чөлөөлсүгэй:

	   Дугаар
	                Барилгын материалын үйлдвэрийн нэр

	       1
	 Хуванцар хоолойн үйлдвэр

	       2
	Цемент шохойн болон чулууны үйлдвэр

	       3
	Дулаан тусгаарлах материалын болон гипсэн хавтангийн үйлдвэр


гэж өөрчлөн найруулахаар УИХ-ын гишүүн Ц.Дамиран, Н.Батбаяр, Р.Бадамдамдин, Л.Гансүх нарын гаргасан, Эдийн засгийн болон Төсвийн байнгын хороод дэмжсэн саналыг дэмжье.


Зөвшөөрсөн

40


Татгалзсан

10


Бүгд


50

80.0 хувийн саналаар Байнгын хорооны санал дэмжигдлээ.

4 дүгээр зүйл. Энэ хуулийг 2005 оны 8 дугаар сарын 15-ны өдрөөс 2008 оны 12 дугаар сарын 31-ний өдөр хүртэлх хугацаанд дагаж мөрдөнө.” гэж өөрчлөн найруулахаар УИХ-ын гишүүн Ц.Дамиран, Н.Батбаяр нарын гаргасан, Эдийн засгийн болон Төсвийн байнгын хороод дэмжсэн саналыг дэмжье.

Зөвшөөрсөн

47

Татгалзсан
 
  4

Бүгд


51

92.2 хувийн саналаар Байнгын хорооны санал дэмжигдлээ.


Байнгын хорооны саналаар хуулийн төслийг анхны хэлэлцүүлгээр баталъя гэсэн горимын саналыг дэмжье.

Зөвшөөрсөн

42

Татгалзсан

10

Бүгд


52

80.8 хувийн саналаар хуулийн төслийг анхны хэлэлцүүлгээр батлах горимын санал дэмжигдлээ.

Горимын санал дэмжигдсэн учраас Гаалийн албан татварын тухай хуульд нэмэлт өөрчлөлт оруулах тухай хуулийг бүхэлд нь баталъя.

Зөвшөөрсөн

40

Татгалзсан

12

Бүгд


52

76.9 хувийн саналаар “Зарим материал, машин механизм, тоног, төхөөрөмж, ажил үйлчилгээг гаалийн албан татвараас чөлөөлөх тухай” хууль батлагдлаа.

Ц.Нямдорж: “Хөтөлбөр батлах тухай” УИХ-ын тогтоолын төслийг дэмжье. 

Зөвшөөрсөн

46

Татгалзсан

  5

Бүгд


51

90.2 хувийн саналаар “Хөтөлбөр батлах тухай” УИХ-ын тогтоол батлагдлаа.

Байнгын хорооны саналаар УИХ-ын тогтоолын төслийг анхны хэлэлцүүлгээр батлах горимын санал гаргасныг дэмжье.

Зөвшөөрсөн

46

Татгалзсан

  4

Бүгд


50

92.0 хувийн саналаар горимын санал дэмжигдлээ.

“Хөтөлбөр батлах тухай” УИХ-ын тогтоолыг бүхэлд нь баталъя.

Зөвшөөрсөн

43

Татгалзсан

  7

Бүгд


50

86.0 хувийн саналаар “Хөтөлбөр батлах тухай” УИХ-ын тогтоол батлагдлаа.

Уг асуудлыг 16 цаг 15 минутанд хэлэлцэж дуусав.

Дөрөв.Н.Багабандийн хангамж, хамгаалалтын тухай УИХ-ын тогтоолын төсөл /хэлэлцэх эсэх/

Хэлэлцэж буй асуудалтай холбогдуулан Төр, засгийн үйлчилгээ, аж ахуйг эрхлэх газрын дарга Ж.Бадраа, Төрийн тусгай хамгаалалтын газрын дарга Ц.Уугангэрэл, УИХ-ын Тамгын газрын ерөнхий нарийн бичгийн дарга Н.Лувсанжав, нэгдүгээр нарийн бичгийн дарга Ж.Нарантуяа, зөвлөх С.Насанжаргал, референт Д.Чагнаадорж нарын бүрэлдэхүүнтэй ажлын хэсэг байлцав.

Тогтоолын төслийн талаархи төсөл санаачлагчийн илтгэлийг УИХ-ын гишүүн, Засгийн газрын Хэрэг эрхлэх газрын дарга С.Баярцогт танилцуулав.

Төсөл санаачлагчийн илтгэлтэй холбогдуулан УИХ-ын гишүүн Д.Арвин, М.Энхсайхан нарын асуусан асуултад УИХ-ын гишүүн, Засгийн газрын Хэрэг эрхлэх газрын дарга С.Баярцогт хариулав.

Тогтоолын төслийг хэлэлцэх эсэх асуудлаархи Төрийн байгуулалтын байнгын хорооны дүгнэлтийг УИХ-ын гишүүн С.Батболд уншиж танилцуулав.

Байнгын хорооны дүгнэлттэй холбогдуулан УИХ-ын гишүүдээс асуулт, санал гараагүй болно.

Ц.Нямдорж: Төрийн байгуулалтын байнгын хорооны саналаар Н.Багабандийн хангамж, хамгаалалтын тухай УИХ-ын тогтоолын төслийг хэлэлцье.

Зөвшөөрсөн
49

Татгалзсан

  2

Бүгд


51

96.1 хувийн саналаар УИХ-ын тогтоолын төслийг хэлэлцэхээр шийдвэрлэв.

“Монгол Улсын Ерөнхийлөгчийн алба хашиж байсан Нацагийн Багабандийг Ерөнхийлөгчийн нэгэн бүрэн эрхийн хугацаанд хамгаалах ажлыг Төрийн тусгай хамгаалалтын газарт хариуцуулсугай” гэсэн заалтыг нэмэхээр УИХ-ын гишүүн С.Батболдын гаргасан, Төрийн байгуулалтын байнгын хороо дэмжсэн саналыг дэмжье.

Зөвшөөрсөн
43

Татгалзсан

  6

Бүгд


49

87.8 хувийн саналаар дэмжигдлээ.

“Н.Багабандид мөн өдрөөс эхэлж насан туршид нь Засгийн газрын гишүүний тухайн үеийн цалинтай тэнцэх сул цалингаас нь тооцон холбогдох хууль тогтоомжийн дагуу нэмэгдлийг олгож байхаар тогтоосугай” гэсэн төслийн 3 дахь заалт нь албан тушаал хашиж байсан иргэний нийгмийн баталгаатай холбогдсон заалт тул төслөөс хасах гэсэн УИХ-ын гишүүн Д.Арвины гаргасан, Төрийн байгуулалтын байнгын хороо дэмжээгүй саналыг дэмжье.

Зөвшөөрсөн
42

Татгалзсан

  7

Бүгд


49


85.7 хувийн саналаар Байнгын хорооны санал дэмжигдлээ.

Байнгын хорооноос тогтоолын төслийг анхны хэлэлцүүлгээр батлах горимын санал гаргасныг дэмжье.

Зөвшөөрсөн
38

Татгалзсан

11

Бүгд


49

77.6 хувийн саналаар анхны хэлэлцүүлгээр батлах горимын санал дэмжигдлээ.

“Нацагийн Багабандийн хангамж, хамгаалалтын тухай” УИХ-ын тогтоолыг бүхэлд нь баталъя.

Зөвшөөрсөн
40

Татгалзсан

  9

Бүгд


49

81.6 хувийн саналаар “Нацагийн Багабандийн хангамж, хамгаалалтын тухай” УИХ-ын тогтоол батлагдлаа.

Уг асуудлыг 16 цаг 33 минутанд хэлэлцэж дуусав.

Тав.Монгол Улсын Их Хурлын тухай хуульд нэмэлт оруулах тухай хуулийн төсөл /хэлэлцэх эсэх/

Хэлэлцэж буй асуудалтай холбогдуулан УИХ-ын Тамгын газрын ерөнхий нарийн бичгийн дарга Н.Лувсанжав, нэгдүгээр нарийн бичгийн дарга Ж.Нарантуяа, зөвлөх С.Насанжаргал, референт Д.Чагнаадорж нарын бүрэлдэхүүнтэй ажлын хэсэг байлцав.

Төсөл санаачлагчийн илтгэлийг 2005 оны 7 дугаар сарын 21-ний өдөр өргөн мэдүүлсэн УИХ-ын гишүүн Э.Бат-Yүл нарын 7 гишүүний өргөн барьсан төслийн талаар төсөл санаачлагч УИХ-ын гишүүн Л.Гүндалай, 2005 оны 8 дугаар сарын 3-ны өдөр өргөн мэдүүлсэн УИХ-ын гишүүн С.Ламбаа нарын 4 гишүүний өргөн барьсан төслийн талаар төсөл санаачлагч УИХ-ын гишүүн С.Ламбаа нар танилцуулав.

Төсөл санаачлагчдын илтгэлтэй холбогдуулан УИХ-ын гишүүн Д.Одхүү асуулт асууж, саналаа хэлэхэд төсөл санаачлагч УИХ-ын гишүүн Л.Гүндалай, С.Ламбаа нар хариулж тайлбарлав.

Хуулийн төслийн хэлэлцэх эсэх асуудлаархи Төрийн байгуулалтын байнгын хорооны дүгнэлтийг УИХ-ын гишүүн Н.Баяртсайхан танилцуулав.

Байнгын хорооны дүгнэлттэй холбогдуулан УИХ-ын гишүүн Л.Гүндалай асуулт асуух явцдаа өөрийн саналаа хэлж 5 минутаас хэтрэхэд хуралдаан даргалагч Ц.Нямдорж микрофоны нь хаасны дараа хуралдаан даргалагчийг доромжлоход УИХ-ын гишүүд дургүйцэж, зарим нь уг хуулийн төслийг буцаая, хэлэлцэх шаардлагагүй хэмээсэн боловч Ардчилсан намын дарга, УИХ-ын гишүүн Р.Гончигдорж, УИХ-ын гишүүн М.Энхсайхан нар “Л.Гүндалайн үг бол Ардчилсан намын байр суурь биш, үүнийг далимдуулж хэлэлцэх асуудлаа хойшлуулах санал гаргах буруу” гэж саналаа хэлэв. 

УИХ-ын гишүүн, Г.Занданшатар, С.Отгонбаяр нарын асуусан асуултад Төрийн байгуулалтын байнгын хорооны дарга, УИХ-ын гишүүн С.Батболд, УИХ-ын Тамгын газрын ерөнхий нарийн бичгийн дарга Н.Лувсанжав нар хариулав.

УИХ-ын гишүүдийн өргөн мэдүүлсэн төслүүд нь бүлэг байгуулахтай холбогдсон зарчмын нэг асуудал хөндсөн тул Улсын Их Хурлын чуулганы хуралдааны дэгийн 22.9-д заасан журмын дагуу төсөл санаачлагчдын зөвшөөрснөөр дээрх төслүүдийг нэгтгэн зохицуулж нэг төсөл болгон Байнгын хорооноос оруулсан саналаар санал хураалт явуулахаар тогтов.

Ц.Нямдорж: Байнгын хорооноос гаргасан саналын дагуу хуулийн төслийг хэлэлцье.

Зөвшөөрсөн
44

Татгалзсан

  5

Бүгд


49

89.8 хувийн саналаар хэлэлцэх нь зүйтэй гэж шийдвэрлэв.

Байнгын хорооноос анхны хэлэлцүүлгээр нь батлах горимын санал гаргасныг дэмжье.

Зөвшөөрсөн
44

Татгалзсан

  5

Бүгд


49

89.8 хувийн саналаар анхны хэлэлцүүлгээр батлах горимын санал дэмжигдлээ.

Байнгын хорооноос оруулсан саналаар Монгол Улсын Их Хурлын тухай хуульд нэмэлт оруулах тухай хуулийн төслийн “Нэгдүгээр зүйл.Монгол Улсын Их Хурлын тухай хуулийн 21 дүгээр зүйлийн 8 дахь хэсэгт дор дурдсан агуулгатай өгүүлбэр нэмсүгэй: Эвслийн бүлгийн үйл ажиллагаа хугацаанаасаа өмнө дуусгавар болсон тохиолдолд эвсэлд нэгдэн орж байсан нам, УИХ-ын ээлжит сонгуулийн дүнд дангаараа 8-аас доошгүй суудал авсан бол бүлэг байгуулж болох бөгөөд намын бүлэгт зөвхөн тухайн намаас нэр дэвшиж сонгогдсон УИХ-ын гишүүн орно.

Хоёрдугаар зүйл. Энэ хууль Улсын Их Хурлын 2004 оны дөрөвдэх удаагийн ээлжит сонгуулиар байгуулагдсан УИХ-ын бүрэн эрхийн хугацаанд үйлчилнэ.

Гуравдугаар зүйл. Энэ хуулийг 2005 оны 8 дугаар сарын 4-ний өдрөөс эхлэн дагаж мөрдөнө” гэсэн томъёоллыг баталъя.

Зөвшөөрсөн
42

Татгалзсан

  7

Бүгд


49

85.7 хувийн саналаар Монгол Улсын Их Хурлын тухай хуульд нэмэлт оруулах тухай хууль батлагдлаа.

Уг асуудлыг 17 цаг 07 минутанд хэлэлцэж дуусав.

Зургаа.Эцсийн найруулга

УИХ-ын дарга Ц.Нямдорж дараахь Монгол Улсын хууль, УИХ-ын тогтоолын эцсийн найруулгыг уншиж танилцуулав:

-Төрийн өмчийг 2005-2008 онд хувьчлах,  өөрчлөн байгуулах үндсэн чиглэлийг батлах тухай УИХ-ын тогтоол./17.07/

-Ипотекийн зүйлийг шүүхийн бус журмаар худалдан борлуулах журмын тухай  хууль/17.09/

-Иргэний хуульд нэмэлт,  өөрчлөлт оруулах тухай  хууль./17.09/

-Эд хөрөнгө өмчлөх эрх,  түүнтэй холбоотой эд хөрөнгийн бусад эрхийн улсын бүртгэлийн тухай хуульд нэмэлт,  өөрчлөлт оруулах тухай  хууль./17.09/

-Иргэний хэрэг шүүхэд хянан шийдвэрлэх тухай хуульд нэмэлт оруулах тухай  хууль./17.09/

-Банк, эрх бүхий хуулийн этгээдийн мөнгөн хадгаламж,  төлбөр тооцоо,  зээлийн үйл ажиллагааны тухай хуулийн зарим хэсгийг хүчингүй болсонд тооцох тухай  хууль./17.10/

-Монгол Улсын иргэнд газар өмчлүүлэх тухай хуульд нэмэлт,  өөрчлөлт оруулах тухай  хууль./17.10/

-Шүүхийн шийдвэр гүйцэтгэх тухай хуульд нэмэлт,  өөрчлөлт оруулах тухай  хууль. ./17.10/

-Улсын Их Хурлын 2005 оны намрын ээлжит чуулганаар хэлэлцэх асуудлын тухай  УИХ-ын тогтоол. ./17.10/

-Зарим материал,  тоног төхөөрөмж,  машин механизмыг нэмэгдсэн өртгийн албан татвараас чөлөөлөх тухай  хууль. ./17.10/

-Зарим материал,  тоног төхөөрөмж, машин механизмыг гаалийн  албан татвараас чөлөөлөх тухай хууль. /17.10/

-Хөтөлбөр өргөн мэдүүлэх тухай УИХ-ын тогтоол. /17.11/

-Н.Багабандийн  хангамж, хамгаалалтын  тухай  УИХ-ын тогтоол./17.11/

-Конвенци болон Протоколд нэгдэн орсныг соёрхон батлах тухай     хууль./17.11/

-Монгол Улсын Их Хурлын тухай хуульд нэмэлт оруулах тухай      хууль./17.12/

Төрийн өмчийг 2005-2008 онд хувьчлах,  өөрчлөн байгуулах үндсэн чиглэлийг батлах тухай УИХ-ын тогтоолын эцсийн найруулгатай холбогдуулан УИХ-ын гишүүн Ц.Дамиран редакцийн санал хэлж, УИХ-ын Тамгын газрын зөвлөх Г.Цэрэндулам Байнгын хороогоор санал хураалтаар шийдвэрлэх санал тул редакциар авах боломжгүй гэсэн тайлбар хэлэв.

Бусад хууль, тогтоолын эцсийн найруулгатай холбогдуулан УИХ-ын гишүүдээс санал гараагүй болно.

УИХ-ын гишүүд дээрх хууль, тогтоолын эцсийн найруулгыг сонсов.

Долоо.УИХ-д бүлэг байгуулагдсан тухай
Энэ өдөр батлагдсан Монгол Улсын Их Хурлын тухай хуульд нэмэлт оруулах тухай хууль батлагдсантай холбогдуулан УИХ-ын гишүүн Р.Гончигдорж УИХ дахь Ардчилсан намын бүлэг байгуулсан тухай бичгийг УИХ-ын дарга Ц.Нямдоржид өргөн барив.

УИХ-ын дарга Ц.Нямдорж уг баримт бичгийг үндэслэн УИХ дахь Ардчилсан намын бүлэг Р.Бадамдамдин, А.Бакей, Б.Батбаатар, Б.Батбаяр, Н.Батбаяр, Ж.Батхуяг, Г.Батхүү, Э.Бат-Yүл, Б.Бат-Эрдэнэ, Ц.Баярсайхан, С.Баярцогт, Л.Гансүх, Л.Гантөмөр, Д.Ганхуяг, Р.Гончигдорж, Л.Гүндалай, С.Ламбаа, Б.Мөнхтуяа, А.Мурат, Ж.Наранцацралт, К.Саираан, Ч.Содномцэрэн, М.Сономпил, М.Энхсайхан, О.Энхсайхан нарын 25 гишүүнээс бүрдэн зохион байгуулагдаж үйл ажиллагаагаа явуулах болсныг мэдээлэв.

Найм.УИХ-ын 2005 оны хаврын чуулганы хаалтын ажиллагаа

УИХ-ын дарга Ц.Нямдорж УИХ-ын 2005 оны хаврын ээлжит чуулганы ажиллагааг хааж үг хэлэв.
 Танхимд төрийн дуулал эгшиглэхэд хуралдаанд оролцогсод босч хүндэтгэл үзүүлэв.
Энэ өдрийн хуралдаан 17 цаг 20 минутанд өндөрлөв.
ТЭМДЭГЛЭЛТЭЙ ТАНИЛЦСАН:


ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА



Н.ЛУВСАНЖАВ

ТЭМДЭГЛЭЛ ХӨТӨЛСӨН:


ХУРАЛДААНЫ НАРИЙН


БИЧГИЙН ДАРГА





Ч.АЛТАНЦЭЦЭГ

УИХ-ЫН 2005 ОНЫ ХАВРЫН ЭЭЛЖИТ ЧУУЛГАНЫ 

8 ДУГААР САРЫН 04-НИЙ ӨДӨР /ПYРЭВ ГАРИГ/- ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 15.40 цагт эхлэв.

Ц.Нямдорж: - Их Хурлын гишүүдийн энэ өдрийн мэндийг дэвшүүлж байна. УИХ-ын өнөөдрийн чуулганаар хэлэлцэх асуудлын товыг та бүхэнд тараасан.

2005 оны намрын ээлжит чуулганаар хэлэлцэх асуудлын тухай тогтоол байгаа, энэ асуудлыг хэлэлцэж байгаад орхисон байгаа.

Далайн навигацийн аюулгүй байдлын эсрэг хууль бус үйлдлийг хориглох тухай конвенци, түүний нэмэлт протокол болох “Эх газрын хормойд байрлуулсан суурилуулах төхөөрөмжийн аюулгүй байдлын эсрэг хууль бус үйлдлийг хориглох тухай” протоколд нэгдэн орсныг соёрхон батлах тухай хуулийн төсөл хэлэлцэх эсэх, Нэмэгдсэн өртгийн албан татвараас чөлөөлөх тухай, Гаалийн албан татвараас чөлөөлөх тухай, Орон сууцны тухай хуульд нэмэлт оруулах тухай хуулийн төсөл анхны хэлэлцүүлэг, Орон сууцны тухай хуульд өөрчлөлт оруулах багц асуудал байгаа, Ерөнхийлөгч асан Н.Багабандийн хангамж, хамгаалалтын тухай тогтоолын төсөл байгаа. Бусад асуудал гэсэн нэг асуудал бий, энэ асуудлын хүрээнд Их Хурлын хуульд нэмэлт оруулах асуудлыг хэлэлцэх ийм асуудлууд төлөвлөсөн байна.

Хэлэлцэх асуудлын дарааллын талаар саналтай гишүүн байна уу, байхгүй байна. Өнөөдрийн Чуулганы ажиллагаа нээснийг мэдэгдье.

Нэг.Улсын Их Хурлын 2005 оны намрын ээлжит 

чуулганаар хэлэлцэх асуудлын төлөвлөгөө батлах тухай 

УИХ-ын тогтоолын төсөл /үргэлжлүүлэн хэлэлцэнэ/

Ц.Нямдорж: - Эхний асуудлаар түрүүн хэлэлцэж байгаад завсарласныг та бүхэнд сануулж байна. Санал хураалт явагдаж амжаагүй, гишүүд санал хэлэх түвшинд байсан санагдаж байна, тийм байхаа, Тамгын газар, Нарантуяа. Асуулт хариултын түвшинд яригдаж байсан. Одоо уг асуудалтай холбогдуулж нэмэлт асуулттай гишүүн байна уу, ерөнхийдөө төсөл та бүхэнд тарсан. Хэлэлцэхээр төлөвлөсөн нэг хэсэг асуудлууд бий, өргөн мэдүүлбэл хэлэлцэнэ гэсэн нэг хэсэг асуудал бий. Хуучин хатуу шахдаг байсан, өргөн бариагүй бол хэлэлцэхгүй гэсэн зарчмаар явж байсан. Асуудал жаахан өөр байдлаар хандаж асуудал хэлэлцүүлэх бололцоог нь нээж өгье гэдэг үүднээс өргөн мэдүүлбэл намрын чуулганы хугацаанд хэлэлцүүлнэ гээд урьдынхыг бодвол нэлээд олон төсөл хэлэлцэхээр тусгасан байгаа. Энэ онцлогийг бас гишүүд харгалзан үзсэн байхаа гэж найдаж байна.

Хэлэлцэх асуудлын тухайд Төрийн байгуулалтын байнгын хороо хэлэлцэж санал дүгнэлтээ гаргасан, одоо асуултгүй бол санал хураалтдаа орох уу? Тэгье.

Ингээд намрын чуулганаар хэлэлцэх асуудлын төслийг баталъя гэсэн санал хураалт явуулж байна, санал өгөхийг хүсч байна.

Санал хураалтад 39 гишүүн оролцож 35 гишүүн зөвшөөрч, 3 гишүүн татгалзаж, 92.1 хувийн саналаар намрын чуулганаар хэлэлцэх асуудлыг баталж байна. Энэ асуудлыг хэлэлцэж дууслаа. Горимын санал байсан, анхны хэлэлцүүлгээр баталъя гэж байсан, энэ хамтдаа хураагдсан гэж ойлгож байгаа, өөр санал байхгүй учраас.

Уг асуудлыг 15 цаг 42 минутанд хэлэлцэж дуусав.

Хоёр.Далайн навигацийн аюулгүй байдлын эсрэг хууль бус үйлдлийг хориглох тухай конвенци, түүний нэмэлт протокол болох “Эх газрын хормойд байрлуулсан суурилуулах төхөөрөмжийн аюулгүй байдлын эсрэг хууль бус үйлдлийг хориглох тухай” протоколд нэгдэн орсныг соёрхон батлах тухай хуулийн төсөл /хэлэлцэх эсэх/

Ц.Нямдорж: - Дараагийн асуудал, Далайн навигацийн аюулгүй байдлын эсрэг хууль бус үйлдлийг хориглох тухай конвенци, түүний нэмэлт протокол болох “Эх газрын хормойд байрлуулсан суурилуулах төхөөрөмжийн аюулгүй байдлын эсрэг хууль бус үйлдлийг хориглох тухай” протоколд нэгдэн орсныг соёрхон батлах тухай хуулийн төсөл хэлэлцэх эсэх асуудлыг хэлэлцье, илтгэлийг Гадаад хэргийн сайд Мөнх-Оргил танилцуулна. Индрийн микрофон өгье.

Ц.Мөнх-Оргил: - УИХ-ын эрхэм дарга, гишүүд ээ, Далайн навигацийн аюулгүй байдлын эсрэг хууль бус үйлдлийг хориглох тухай конвенци, түүний нэмэлт протокол болох “Эх газрын хормойд байрлуулсан суурилуулах төхөөрөмжийн аюулгүй байдлын эсрэг хууль бус үйлдлийг хориглох тухай” протоколыг Далайн олон улсын байгууллагын ивээл дор 1988 онд Ром хотноо баталж, 1992 оны 3 дугаар сарын 1-нд хүчин төгөлдөр болсон.

Өнөөгийн байдлаар энэхүү конвенцид дэлхийн  116 улс, түүний протоколд мөн 106 улс, оролцогч тал болоод байна.

Конвенц болон протоколын гол зорилго нь тухайн хөлөг онгоц, хөлөг онгоцны таван дээрх зорчигч, багийн гишүүд, мөн эх газрын хормойд байрлуулсан суурилуулах төхөөрөмжийн эсрэг хууль бус үйлдэл хийхээс урьдчилан сэргийлэх, хяналт тавихтай холбогдсон хэм хэмжээ, стандартыг тогтооход оршино.

Конвенци болон протоколд Монгол улс нэгдэж орох асуудлыг Засгийн газрын 2005 оны 5 дугаар сарын 25-ны өдрийн хуралдаанаар хэлэлцэж, УИХ-ын холбогдох байнгын хороотой зөвшилцөхөөр шийдвэрлэсэн бөгөөд улмаар уг асуудлыг УИХ-ын Аюулгүй байдал, гадаад бодлогын болон Дэд бүтцийн байнгын хорооны 6 дугаар сарын 29-ний өдрийн хамтарсан хуралдаанаар хэлэлцэж, энэхүү конвенци болон протоколд нэгдэн орохыг дэмжин сайшаасан болно.

Ийнхүү дээрх Конвенци болон протоколд нэгдэн орох хуулийн төслийг Монгол Улсын Засгийн газрын 2005 оны 7 дугаар сарын 14-ний өдрийн хуралдаанаар, УИХ-ын Аюулгүй байдал, гадаад бодлогынб айнгын хорооны хуралдаанаар 7 дугаар сарын 20-ны өдөр тус тус хэлэлцэж УИХ-ын Чуулганд өргөн мэдүүлэхээр тогтсон тул асуудлыг хэлэлцэж холбогдох шийдвэр гаргаж өгөхийг хүсье. Баярлалаа.

Ц.Нямдорж: - Мөнх-Оргил сайдад баярлалаа, илтгэлтэй холбогдуулж асуулт асуух гишүүн байна уу, алга байна. Аюулгүй байдал, гадаад бодлогын байнгын хороо энэ хуулийн төслийн талаар дүгнэлт гаргасан, дүгнэлтийг УИХ-ын гишүүн Мурат танилцуулна. 
А.Мурат: - Улсын Их Хурлын дарга, эрхэм гишүүд ээ, Монгол Улсын Засгийн газраас 2005 оны 7 дугаар сарын 18-ны өдөр Улсын Их Хуралд өргөн мэдүүлсэн “Далайн навигацын аюулгүй байдлын эсрэг хууль бус үйлдлийг хориглох тухай конвенц”, түүний нэмэлт протокол болох “Эх газрын хормойд байрлуулсан суурилуулах төхөөрөмжийн аюулгүй байдлын эсрэг хууль бус үйлдлийг хориглох тухай протокол”-д Монгол улс нэгдэн орсныг соёрхон батлах тухай асуудлыг Аюулгүй байдал, гадаад бодлогын байнгын хороо 2005 оны 7 дугаар сарын 20-ны өдрийн хуралдаанаараа хэлэлцээд дараахь санал, дүгнэлтийг Улсын Их Хурлын чуулганы нэгдсэн хуралдаанд оруулж байна.

Дээрх конвенц, түүний нэмэлт протоколд Монгол улс нэгдэж орох асуудлыг Улсын Их Хурлын Аюулгүй байдал, гадаад бодлогын болон Дэд бүтцийн байнгын хорооны 2005 оны 6 дугаар сарын 29-ний өдрийн хуралдаанаар хэлэлцэж, зөвшилцсөн бөгөөд конвенц, түүний нэмэлт протоколд нэгдэн орсныг соёрхон батлах тухай энэхүү хуулийн төслийг Байнгын хорооны хуралдаанд оролцсон гишүүд санал нэгтэйгээр дэмжиж, уг төслийг Улсын Их Хурлын чуулганы нэгдсэн хуралдаанаар хэлэлцүүлж, анхны хэлэлцүүлгээр соёрхон батлуулах нь зүйтэй гэж үзлээ.

Улсын Их Хурлын эрхэм гишүүд ээ, “Далайн навигацын аюулгүй байдлын эсрэг хууль бус үйлдлийг хориглох тухай конвенц”, түүний нэмэлт протокол болох “Эх газрын хормойд байрлуулсан суурилуулах төхөөрөмжийн аюулгүй байдлын эсрэг хууль бус үйлдлийг хориглох тухай протокол”-д Монгол Улс нэгдэн орсныг соёрхон батлах тухай асуудлаар Аюулгүй байдал, гадаад бодлогын байнгын хорооноос гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Ц.Нямдорж: - Мурат гишүүнд баярлалаа. Байнгын хорооны дүгнэлттэй холбогдуулж асуулт асуух гишүүн байна уу? Байхгүй байна, асуулт тасаллаа. Байнгын хорооноос энэ конвенци болон протоколыг хэлэлцэх нь зүйтэй гэсэн санал ирүүлсэн байна. Энэ асуудлаар санал хураалт явуулъя.

Конвенци болон протоколыг хэлэлцье гэсэн санал хураалт явуулж байна, гишүүд ээ.

Санал хураалтад 42 гишүүн оролцож 36 гишүүн зөвшөөрч, 6 гишүүн татгалзаж 85.7 хувийн саналаар хэлэлцье гэсэн санал дэмжигдэж байна.

Энэ тохиолдолд анхны хэлэлцүүлгээр батлуулъя гэсэн Байнгын хорооны санал гарсан байна, энэ саналыг дэмжиж санал хураалт явуулъя.

Санал хураалтад 42 гишүүн оролцож 38 гишүүн зөвшөөрч, 4 гишүүн татгалзаж 90.5 хувийн саналаар анхны хэлэлцүүлгээр баталъя гэсэн санал дэмжигдэж байна.

Энэ санал дэмжигдсэн учраас Конвенци, Протоколд нэгдэн орсныг соёрхон батлах тухай хуулийн төслийг баталъя гэсэн санал хураалт явуулъя.

Санал хураалтад 43 гишүүн оролцож 41 гишүүн зөвшөөрч, 2 гишүүн татгалзаж 95.3 хувийн саналаар Протокол болон гэрээнд нэгдэн орох хууль батлагдаж байна. Энэ асуудлыг хэлэлцэж дууслаа.

Уг асуудлыг 15 цаг 50 минутанд хэлэлцэж дуусав.

Гурав.Нэмэгдсэн өртгийн албан татвараас чөлөөлөх тухай, 

Гаалийн албан татвараас чөлөөлөх тухай, Орон сууцны тухай

хуульд нэмэлт оруулах тухай хуулийн төсөл

/анхны хэлэлцүүлэг/

Ц.Нямдорж: - Нэмэгдсэн өртгийн албан татвараас чөлөөлөх тухай, Гаалийн албан татвараас чөлөөлөх тухай, Орон сууцны тухай хуульд нэмэлт оруулах тухай хуулийн төслүүдийг хэлэлцүүлэг хийе. Сайдын илтгэлийг сонссон, одоо энэ асуудлаар Төсвийн болон Эдийн засгийн байнгын хорооны хамтарсан дүгнэлтийг Баяртсайхан гишүүн танилцуулна.
Н.Баяртсайхан: - УИХ-ын дарга, эрхэм гишүүд ээ, “40000 орон сууц” хөтөлбөрийг хэрэгжүүлэхтэй холбогдуулан Нэмэгдсэн өртгийн албан татвараас чөлөөлөх тухай, Гаалийн албан татвараас чөлөөлөх тухай, Зарим хуулийн заалтыг хамааруулахгүй байх тухай, Зарим газрын эзэмших эрхийн гэрчилгээ шилжүүлэх хэлбэрийн тухай, Орон сууцны тухай хуульд нэмэлт оруулах тухай хуулийн төслүүд болон  Зөвшөөрөл олгох тухай УИХ-ын тогтоолын төслийг УИХ-ын чуулганы 2005 оны 7 дугаар сарын 8-ны өдрийн хуралдаанаар хэлэлцэхээр шийдвэрлэж, анхны хэлэлцүүлэгт бэлтгүүлэхээр Дэд бүтцийн, Төсвийн, Эдийн засгийн байнгын хороодод шилжүүлсэн билээ. 


Дээрх хуулиудын болон тогтоолын төслийг анхны хэлэлцүүлэгт оруулахтай холбогдсон асуудлыг Эдийн засгийн болон Төсвийн байнгын хороо 2005 оны 7 дугаар сарын 14-ний өдрийн хамтарсан хуралдаанаар хэлэлцээд дараахь санал, дүгнэлтийг чуулганы хуралдаанд оруулж байна:

1.Барилгын салбарт үйлдвэрлэлийн эрчимжих үе эхэлсэн цаг хугацааны хүчин зүйл,   хуулиар зохицуулах харилцааны ач холбогдлыг   харгалзан   “40000 орон сууц “  хөтөлбөрийг хэрэгжүүлэхтэй холбогдуулан Нэмэгдсэн өртгийн албан татвараас чөлөөлөх тухай, Гаалийн албан татвараас чөлөөлөх тухай хуулийн төслүүдийг батлан гаргах нь зүйтэй гэж үзлээ. Ингэхдээ дээрх хуулийн төслүүдийн  нэрийг  “Зарим материал,  машин механизм, тоног, төхөөрөмж, ажил үйлчилгээг нэмэгдсэн өртгийн албан татвараас чөлөөлөх тухай”, “Зарим материал, тоног төхөөрөмж,машин механизмыг гаалийн албан татвараас чөлөөлөх тухай” гэж тус тус өөрчлөн, хуулийн төслүүдийг  нэрэнд нь нийцүүлэн бүхэлд нь өөрчлөн найруулах.

Чулууны үйлдвэрийг нэмэгдсэн өртгийн болон гаалийн албан татвараас чөлөөлөх талаар УИХ-ын гишүүн Бадамдамдин, Гансүх нарын санал дэмжигдсэн болно. 


2. Дээрх хуулийн төслүүдийг батлан гаргасантай холбогдуулан “Хүн амыг орон сууцаар хангах, барилгын салбарт ажлын байр нэмэгдүүлэх” хөтөлбөрийг УИХ-аас батлан гаргах шаардлагатай гэж үзсэн бөгөөд дээрх хөтөлбөрийн төслийг 2005 оны 10 дугаар сарын 20-ны дотор УИХ-д өргөн мэдүүлэхийг Засгийн газарт үүрэг болгох.  

УИХ-ын гишүүн Ц.Сүхбаатар   тогтоолын төслийн нэрнээс “барилгын салбарт “гэснийг хасах  санал гаргаж, дэмжигдээгүй болно.    


3.2005 оны намрын  чуулганаар хэлэлцэгдэх  татварын багц  хуулиудын төслүүд болон  Хүн амыг орон сууцаар хангах, барилгын салбарт ажлын байр нэмэгдүүлэх асуудлаар  УИХ-аас батлан гаргах хөтөлбөртэй хамтад нь хэлэлцүүлэх үндэслэлээр   “40000 орон сууц” хөтөлбөрийг хэрэгжүүлэхтэй холбогдуулан зарим хуулийн заалтыг хамааруулахгүй байх тухай, Зарим газрын эзэмших эрхийн гэрчилгээ шилжүүлэх хэлбэрийн тухай хуулийн төслүүд болон Зөвшөөрөл олгох тухай УИХ-ын тогтоолын төслийн хэлэлцүүлгийг УИХ-ын 2005 оны намрын чуулган хүртэл хойшлуулах.


4.Хуулийн төслүүдийг  цаг алдалгүй батлан гаргах нийгмийн хэрэгцээ шаардлага байгааг үндэслэн  нэмэгдсэн өртгийн болон гаалийн албан татвараас чөлөөлөх талаарх дээрх  2 хуулийн төслүүдийг анхны хэлэлцүүлгээр батлах гэсэн саналыг  Байнгын хороодын хамтарсан хуралдаанаас оруулж байна.


УИХ-ын эрхэм гишүүдээ, “40000 орон сууц” хөтөлбөрийг хэрэгжүүлэхтэй холбогдуулан Нэмэгдсэн өртгийн албан татвараас чөлөөлөх тухай, Гаалийн албан татвараас чөлөөлөх тухай хуулийн төслүүд болон Хөтөлбөрийн төсөл өргөн мэдүүлэх тухай УИХ-ын тогтоолын төслийн талаарх Байнгын хороодын зарчмын зөрүүтэй саналыг хэлэлцэн шийдвэрлэж, дээрх хууль, тогтоолын төслүүдийг анхны хэлэлцүүлгээр баталж өгөхийг хүсье. Анхаарал тавьсанд баярлалаа.

Ц.Нямдорж: - Баяртсайхан гишүүнд баярлалаа, одоо Дэд бүтцийн байнгын хорооны дүгнэлт байна, энэ дүгнэлтийг Гансүх гишүүн танилцуулна.

Л.Гансүх: - УИХ-ын дарга, эрхэм гишүүд ээ, “40000 орон сууц” хөтөлбөрийг хэрэгжүүлэхтэй холбогдуулан Нэмэгдсэн өртгийн албан татвараас чөлөөлөх тухай, Гаалийн албан татвараас чөлөөлөх тухай, Зарим хуулийн заалтыг хамааруулахгүй байх тухай, Зарим газрын эзэмших эрхийн гэрчилгээ шилжүүлэх хэлбэрийн тухай, Орон сууцны тухай хуульд нэмэлт оруулах тухай хуулийн төслүүд болон  Зөвшөөрөл олгох тухай УИХ-ын тогтоолын төслийг УИХ-ын чуулганы 2005 оны 7 дугаар сарын 8-ны өдрийн хуралдаанаар хэлэлцэхээр шийдвэрлэж, анхны хэлэлцүүлэгт бэлтгүүлэхээр Дэд бүтцийн, Төсвийн, Эдийн засгийн байнгын хороодод шилжүүлсэн билээ. 


Дэд бүтцийн байнгын хороо 2005 оны 7 дугаар сарын 8-ны өдөр Орон сууцны тухай хуульд нэмэлт оруулах тухай хуулийн төслийг анхны хэлэлцүүлэгт  оруулах тухай асуудлыг хэлэлцлээ.

Хуулийн төслийн  талаар  Дэд бүтцийн байнгын хорооны гишүүдээс зарчмын зөрүүтэй санал гараагүй бөгөөд Байнгын хорооны хуралдаанаас дээрх хуулийн төслийг анхны хэлэлцүүлгээр батлуулах нь зүйтэй гэж үзлээ.


УИХ-ын дарга , эрхэм гишүүд ээ, Дэд бүтцийн байнгын хорооноос Орон сууцны тухай хуульд нэмэлт оруулах тухай хуулийн төслийн талаарх Байнгны хорооны санал, дүгнэлтийг хэлэлцэн, шийдвэрлэж  хуулийн төслийг анхны хэлэлцүүлгээр баталж өгөхийг хүсье. Анхаарал тавьсанд баярлалаа.

Ц.Нямдорж: -Байнгын хорооны санал дүгнэлттэй холбогдуулж асуулт асуух гишүүн байна уу? Дамиран гишүүн, Отгонбаяр гишүүн санал ирүүлсэн байна, асуултыг тасаллаа. Дамиран гишүүн асуултаа асууя.

Ц.Дамиран: - Баярлалаа, Эдийн засгийн байнгын хороо, Төсвийн байнгын хороо хамтарсан хуралдаанаараа хэлэлцээд 40000 айлын орон сууц хөтөлбөртэй холбогдсон багц хуулийн төслөөс төслийнх нь нэрийг өөрчлөөд Зарим бараа, материал, тоног төхөөрөмжийг гаалийн болон нэмэгдсэн өртгийн албан татвараас чөлөөлөх тухай хуулийг батлаад бусды нь намрын чуулганаар нэгтгэж хэлэлцүүлье гэж шийдсэн.

Орон сууцны тухай хуулийн хувьд 2 байнгын хороон дээр яригдаагүй, хэрвээ Орон сууцны тухай хууль яригдвал энэ заавал Төсөвтэй, Эдийн засгийн байнгын хороотой холбоотой асуудлууд байгаа. Яг Орон сууцны тухай хуульд нэмэлт өөрчлөлт оруулах тухай хуулинд нэлээд нарийвчилж үзэх шаардлагатай олон заалт бий, тийм учраас манай 2 байнгын хороо энийг намар нэг мөсөн авч хэлэлцье гэсэн байдлаар дүгнэлтдээ оруулаагүй.

Энийг Дэд бүтцийн байнгын хороо ямар үндэслэлээр шууд анхны хэлэлцүүлгээр батлуулъя гэж оруулж байгаа юм бэ? Бусад манай, бидний дүгнэлт, 2 байнгын хорооны дүгнэлттэй танилцсан уу, наадмаас өмнө хэлэлцсэн байна, энэнээс хойш дахин хэлэлцэх боломж байгаагүй юмуу гэж асууж байна. Хэрвээ бид энийг Дэд бүтцийн байнгын хорооны саналаар анхны хэлэлцүүлгээр батлах юм бол дотор нь авч үзэх нарийвчилсан асуудлууд маш их нарийн юмнууд байгаа юм, их олон заалттай байгаа, баярлалаа.

Ц.Нямдорж: - Байнгын хорооны асуултад Гансүх гишүүн хариулах уу?

Л.Гансүх: - Зарчмын зөрүүтэй дүгнэлт гараагүй учраас шууд анхны хэлэлцүүлгээр батлуулъя гэсэн санал оруулж байгаа, дахин тэрнээс хойш хуралдаагүй байгаа.

Ц.Нямдорж: - Дамиран гишүүн энэнтэй холбогдуулж ярих юм байна уу?
Ц.Дамиран: - Тэгэхээр Эдийн засгийн байнгын хороо, Төсвийн байнгын хороо бид нар ярьж байгаад энийг хойшлуулахаар ярьсан юм л даа, энийг яривал нэлээд өргөн хүрээтэй, Бүлэг дээр хүртэл ярьж шийдэхгүй бол энэ зарчмын том том асуудлууд байгаа юм, жишээлбэл ганцхан заалт уншия л даа. Гэр хорооллын анхан шатны дэд бүтцийг төвлөрсөн болон төвлөрсөн бус хэлбэрээр барьж болох бөгөөд гагцхүү шугам сүлжээг хэрэглэгчид шууд холбогдохоор барина гэж байгаа, өөрөөр хэлбэл гэр хорооллын цэвэр усны шугам баригдлаа гэхэд гэр болгон руу шугамы нь оруулахаар ингэсэн ийм заалттай хууль байна, энэ жаахан нэлээд тал талаасаа ярьж байж, анхны худаг хүртэл гэдэг юмуу, гол магистралийг гэдэг юмуу, нэлээд мэргэжлийн талаас нь сайн ярихгүй бол их юутай хууль байгаа юм.
Ц.Нямдорж: - Ерөнхий санаа нь энэ Орон сууцны хуульд оруулах өөрчлөлттэй холбогдуулж Төсвийн хороо, Эдийн засгийн хороо хэлэлцэх ёстой, энэ хороод хэлэлцээгүй учраас хойшлуулъя гэсэн санаа хэлээд байнаа даа, Гансүх гишүүн Дэд бүтцийн байнгын хороо энэ асуудлаар ямар байр суурьтай байгаа вэ?
Л.Гансүх: - Тэрнээс хойш хэлэлцээгүй л дээ, энэ асуудлаар, тэгээд нөгөө 2 байнгын хорооны хэлэлцсэн асуудлын хүрээнд шийдэгдээд явсан нь дээр биз дээ, хэрвээ тэр асуудлаараа, ер нь Дамиран гишүүний хэлж байгаа зарим үндэслэлүүд урьд нь яригдсан л юмнууд л даа.

Ц.Нямдорж: - Орон сууцны хуульд өөрчлөлт оруулах асуудлыг хойшлуулъя, тэгээд намар болъё гэсэн санаа юм байна, тэгж ойлголцоод энэ асуудлаа хойш тавиад нөгөө 2 асуудлы нь хэлэлцээд явъя, тэгэх үү, өөр санал байна уу, алга байна, тэгж тогтлоо шүү.

Одоо Байнгын хороодоос гаргасан саналууд байна, энэ саналуудаар санал хураалт явуулъя, эхлээд Нэмэгдсэн өртгийн албан татварын хуульд өөрчлөлт оруулах тухай хуулийн төсөл байна. Энэ асуудлаар гарсан саналуудыг би та бүхэнд танилцуулъя, тэгээд санал хураагаад явчихъя гэсэн бодолтой байна.

Төслийн нэрийг “Зарим материал, машин механизм, тоног, төхөөрөмж, ажил үйлчилгээг нэмэгдсэн өртгийн албан татвараас чөлөөлөх тухай” гэж өөрчилье гэсэн санал байна, УИХ-ын гишүүн Ц.Дамиран, Н.Батбаяр гишүүн нар гаргаж, Эдийн засгийн болон Төсвийн байнгын хороод дэмжсэн санал байна, энэ саналыг дэмжье гэсэн санал хураалт явуулъя.

Санал хураалтад 47 гишүүн оролцож 42 гишүүн зөвшөөрч, 5 гишүүн татгалзаж, 89.4 хувийн саналаар Байнгын хорооны санал дэмжигдэж байна. 

Төслийн 1 дүгээр зүйлийг Барилгын салбарт техникийн шинэчлэл хийх зориулалтаар импортлох кран, экскаватор, автобетон зуурагч, автобетон насос, суурин бетон насос, бетон зуурмагийн узель, өргөгч, ачигч, орон сууцны цахилгаан шат, цутгамал бетон хийц эдлэлийн хэв хашмал, барилга угсралтын шат, цахилгаан тоолуур, дулааны тоолуур, усны тоолуур болон ялтсан бойлорын эд ангийг нэмэгдсэн өртгийн албан татвараас чөлөөлсүгэй гэсэн найруулга байна. Санал гаргасан УИХ-ын гишүүн Ц.Дамиран, Н.Батбаяр гишүүн нар гаргаж, Эдийн засгийн болон Төсвийн байнгын хороод дэмжсэн санал байна, энэ саналыг дэмжье гэсэн санал хураалт явуулъя.

Санал хураалтад 47 гишүүн оролцож 44 гишүүн зөвшөөрч, 3 гишүүн татгалзаж, 93.6 хувийн саналаар Байнгын хорооны санал дэмжигдэж байна.

2 дугаар зүйл.Дор дурдсан үйлдвэрийн технологийн тоног төхөөрөмж болон үндсэн түүхий эдийг нэмэгдсэн өртгийн албан татвараас чөлөөлсүгэй.

гэсэн томъёоллыг оруулж байна. УИХ-ын гишүүн Ц.Дамиран, Н.Батбаяр, Р.Бадамдамдин, Л.Гансүх гишүүн нар гаргаж, Эдийн засгийн болон Төсвийн байнгын хороод дэмжсэн санал байна, энэ саналыг дэмжье гэсэн санал хураалт явуулъя.

Санал хураалтад 48 гишүүн оролцож 43 гишүүн зөвшөөрч, 5 гишүүн татгалзаж, 89.6 хувийн саналаар Байнгын хорооны санал дэмжигдэж байна.

5 дугаар зүйл. Энэ хуулийг 2005 оны 8 дугаар сарын 1-ний өдрөөс 2008 оны 12 дугаар сарын 31-ний өдөр хүртэлх хугацаанд дагаж мөрдөнө.” Гэж өөрчлөн найруулах санал байна. УИХ-ын гишүүн Ц.Дамиран, Н.Батбаяр гишүүн нар гаргаж, Эдийн засгийн болон Төсвийн байнгын хороод дэмжсэн санал байна, энэ саналыг дэмжье гэсэн санал хураалт явуулъя. 8 дугаар сарын 1 гэдэг нь өөрчлөгдөж таарах байх, энийг редакцийн үед Байнгын хороо тодорхой санал дээр тогтоод тэрийгээ Чуулганд танилцуулаад явах уу? 8 дугаар сарын 15-наас гэдэг хугацаа байж болох уу?

Ц.Дамиран: - Болно, 8 дугаар сарын 15-наас гэе.

Ц.Нямдорж: - Болно гэж байна. 8 дугаар сарын 15-наас гэдэг тодотголтойгоор энэ саналыг дэмжье гэсэн санал хураалт явуулъя.

Санал хураалтад 49 гишүүн оролцож 44 гишүүн зөвшөөрч, 5 гишүүн татгалзаж, 89.8 хувийн саналаар Байнгын хорооны санал дэмжигдэж байна. 


Нэмэгдсэн өртгийн албан татварын тухай хуульд өөрчлөлт оруулах тухай хуулийн төсөлд санал хураалт явагдаж дууслаа. Одоо анхны хэлэлцүүлгээр баталъя гэсэн Байнгын хорооны санал байгаа, тэр горимоор нь санал хураалт явуулах уу? Анхны хэлэлцүүлгээр баталъя гэсэн санал хураалт явуулъя.

Санал хураалтад 49 гишүүн оролцож 49 гишүүн зөвшөөрч, 4 гишүүн татгалзаж, 91.8 хувийн саналаар анхны хэлэлцүүлгээр батлах санал дэмжигдлээ.

Энэ санал дэмжигдсэн учраас Нэмэгдсэн өртгийн албан татварын тухай хуульд нэмэлт өөрчлөлт оруулах тухай хуулийг бүхэлд нь баталъя гэсэн саналыг дэмжсэн санал хураалт явуулъя.

Санал хураалтад 50 гишүүн оролцож 44 гишүүн зөвшөөрч, 6 гишүүн татгалзаж 88.0 хувь нь дэмжиж энэ хуулийн төсөл батлагдаж байна.

Дараагийн хуулийн төслийн талаар гарсан Байнгын хороодын саналыг хураая.

Гаалийн албан татвараас чөлөөлөх тухай  хуулийн төслийн талаар дараахь саналууд гарсан байна.

Хуулийн төслийн нэрийг “Зарим материал, тоног төхөөрөмж,  машин механизмыг гаалийн албан татвараас чөлөөлөх тухай” гэж өөрчилье гэсэн саналыг  УИХ-ын гишүүн Ц.Дамиран, Н.Батбаяр гишүүн нар гаргаж, Эдийн засгийн болон Төсвийн байнгын хороод дэмжсэн санал байна, энэ саналыг дэмжье гэсэн санал хураалт явуулъя.

Санал хураалтад 50 гишүүн оролцож 44 гишүүн зөвшөөрч, 6 гишүүн татгалзаж, 88.0 хувийн саналаар Байнгын хорооны санал дэмжигдэж байна.

2.Төслийн 1 дүгээр зүйл. Барилгын салбарт техникийн шинэчлэл хийх зориулалтаар импортлох кран, экскаватор, автобетон зуурагч, автобетон насос, суурин бетон насос, бетон зуурмагийн узель, өргөгч, ачигч, орон сууцны цахилгаан шат, цутгамал бетон хийц эдлэлийн хэв хашмал, барилга угсралтын шат, цахилгааны тоолуур, дулааны тоолуур, усны тоолуур болон ялтсан бойлорын эд ангийг гаалийн албан татвараас чөлөөлсүгэй гэсэн байдлаар өөрчлөн найруулъя гэсэн саналыг УИХ-ын гишүүн Ц.Дамиран, Н.Батбаяр гишүүн нар гаргаж, Эдийн засгийн болон Төсвийн байнгын хороод дэмжсэн санал байна, энэ саналыг дэмжье гэсэн санал хураалт явуулъя.

Санал хураалтад 50 гишүүн оролцож 49 гишүүн зөвшөөрч, 1 гишүүн татгалзаж, 98.0 хувийн саналаар Байнгын хорооны санал дэмжигдэж байна

3.2 дугаар зүйл. Дор дурдсан үйлдвэрийн тоног төхөөрөмж болон үндсэн түүхий эдийг импортын гаалийн  албан татвараас чөлөөлсүгэй:

гэсэн томъёоллоор өөрчилье гэсэн санал байна. УИХ-ын гишүүн Ц.Дамиран, Н.Батбаяр, Р.Бадамдамдин, Л.Гансүх гишүүн нар гаргаж, Эдийн засгийн болон Төсвийн байнгын хороод дэмжсэн санал байна, энэ саналыг дэмжье гэсэн санал хураалт явуулъя.

Санал хураалтад 50 гишүүн оролцож 40 гишүүн зөвшөөрч, 10 гишүүн татгалзаж, 80.0 хувийн саналаар Байнгын хорооны санал дэмжигдэж байна

4.Төслийн 4 дүгээр зүйл. Энэ хуулийг 2005 оны 8 дугаар сарын 15-ны өдрөөс 2008 оны 12 дугаар сарын 31-ний өдөр хүртэлх хугацаанд дагаж мөрдөнө.” гэж өөрчлөх гэсэн саналыг УИХ-ын гишүүн Ц.Дамиран, Н.Батбаяр гишүүн нар гаргаж, Эдийн засгийн болон Төсвийн байнгын хороод дэмжсэн санал байна, энэ саналыг дэмжье гэсэн санал хураалт явуулъя. Би тоог нь өөрчилсөн, 8 дугаар сарын 15 гэж.

Санал хураалтад 51 гишүүн оролцож 47 гишүүн зөвшөөрч, 4 гишүүн татгалзаж, 92.2 хувийн саналаар Байнгын хорооны санал дэмжигдэж байна

Байнгын хорооноос энэ хуулийн төслийг өөрөөр хэлбэл Гаалийн албан татвараас чөлөөлөх тухай хуулийн төслийг анхны хэлэлцүүлгээр баталъя гэсэн горимын санал гаргасан, энэ горимын саналын  дэмжье гэсэн санал хураалт явуулъя.

Санал хураалтад 51 гишүүн оролцож 42 гишүүн зөвшөөрч, 10 гишүүн татгалзаж, 80.8 хувийн саналаар анхны хэлэлцүүлгээр батлах санал дэмжигдлээ.

Одоо энэ хуулийн төслийг бүхэлд нь баталъя гэсэн саналыг дэмжсэн санал хураалт явуулъя.

Санал хураалтад 52 гишүүн оролцож 40 гишүүн зөвшөөрч, 12 гишүүн татгалзаж 76.9 хувийн саналаар хуулийн төсөл бүхэлдээ батлагдаж байна.

Ингээд энэ асуудал дуусч байна, Нэмэгдсэн өртгийн албан татварын хууль, Гаалийн албан татварын хуульд нэмэлт өөрчлөлт оруулах тухай хуулиуд батлагдлаа.

Орон сууцны тухай хуульд өөрчлөлт оруулах тухай хууль, Хөтөлбөрийг бүхэлд нь батлах асуудал намрын чуулганд шилжиж байгааг тэмдэглэж байна.

Хүн амыг орон сууцаар хангах барилгын салбарт ажлын байр нэмэгдүүлэх хөтөлбөрийн төслийг 2005 оны 10 дугаар сарын 20-ны дотор УИХ-д өргөн мэдүүлэхийг Засгийн газарт даалгасан заалт бүхий тогтоолын төслийг шинээр батална гэсэн ийм санал явж байна. Байнгын хороод дэмжсэн, тогтоолын төсөл байгаа. Энэ Байнгын хороод дэмжсэн тогтоолын төслийг дэмжье гэсэн санал хураалт явуулъя.

Санал хураалтад 51 гишүүн оролцож 46 гишүүн зөвшөөрч, 5 гишүүн татгалзаж 90.2 хувийн саналаар баталсан байна.

Энэ тохиолдолд анхны хэлэлцүүлгээр баталъя гэсэн горимын санал байгаа байх, энэ горимын саналаар санал хураалт явуулъя.

Санал хураалтад 50 гишүүн оролцож 46 гишүүн зөвшөөрч, 4 гишүүн татгалзаж 92.0 хувийн өгсөн байна.

Ийм учраас тогтоолын төслийг бүхэлд нь баталъя гэсэн санал хураалт явуулъя.

Санал хураалтад 50 гишүүн оролцож 43 гишүүн зөвшөөрч, 7 гишүүн татгалзаж 86.0 хувийн саналаар тогтоолын төсөл бүхэлдээ батлагдаж байна.

Уг асуудлыг 16 цаг 15 минутанд хэлэлцэж дуусав.

Дөрөв.Н.Багабандийн хангамж, хамгаалалтын тухай

УИХ-ын тогтоолын төсөл /хэлэлцэх эсэх/

Ц.Нямдорж: - Ерөнхийлөгч асан Нацагийн Багабандийн хангамж, хамгаалалтын тухай УИХ-ын тогтоолын төслийг хэлэлцье, хууль санаачлагчийн илтгэлийг УИХ-ын гишүүн, Засгийн газрын Хэрэг эрхлэх газрын дарга Баярцогт сайд танилцуулна.

Ц.Баярцогт: - УИХ-ын дарга, эрхэм гишүүд ээ, Монгол Улсын Ерөнхийлөгч Нацагийн Багабандийн бүрэн эрхийн хугацаа дуусч байгаатай холбогдуулан түүний эдлэх хангамж, хамгаалалтын талаархи асуудлыг Засгийн газрын хуралдаанаар хэлэлцээд холбогдох хууль тогтоомжийн дагуу Засгийн газрын бүрэн эрхэд хамаарах асуудлаар Засгийн газрын тогтоол гаргасан бөгөөд Монгол Улсын Ерөнхийлөгчийн тухай хуулийн 16 дугаар зүйлийн 1 дэх хэсгийн 6-д заасны дагуу бусад хангамж хамгаалалттай холбогдсон асуудлыг УИХ-аар шийдвэрлүүлэх нь зүйтэй гэж тогтсон юм.

Yүний дагуу УИХ-ын тогтоолын төслийг боловсруулан санал авч Засгийн газрын хуралдаанаар хэлэлцээд УИХ-д өргөн мэдүүлсэн бөгөөд үүнийг хэлэлцэн шийдвэрлэж өгөхийг хүсье. Анхаарал тавьсанд баярлалаа.

Ц.Нямдорж: - Баярцогт сайдад баярлалаа, илтгэлтэй холбогдуулж асуулт асуух гишүүн байна уу? Арвин гишүүн асууя.

Д.Арвин: - Баярлалаа. Тэгэхээр өнөөдөр төрийн өндөр албан тушаалтнуудын хангамж эргээд сэргэж байгаа юм гэж би ойлгогдож байгаа. Зүгээр миний бодлоор арваад жилийн өмнө манай Ардчилсан холбооны нөхдүүд төрийн өндөр албан тушаалтнуудын хангамжийг байхгүй болгоё гэж нэлээд олон хүмүүсүүдийн, өмнө нь ажиллаж байсан төрийн тэргүүнүүдийн бүх хангамжуудыг байхгүй болгосныг бид бүхэн мэдэж байгаа.

Тэгэхээр өнөөдөр хангамж эргээд сэргэж байгаа юм байна, одоогоор бол төрийн өндөр албан тушаалтнуудыг орон сууцтай болтол нь цахилгаан, дулаан, усны зардлыг улсаас өгч байгаа юм байна, үйлчлэгч, тогооч нартай болгож байгаа юм байна. Бүх төрлийн нэмэгдлүүдийг олгож байгаа юм байна л даа. Тэгээд бас аргагүй, төрийн өндөр албан тушаалд орчихоороо улсууд өөр болдог юм байна.

Тэгээд би эндээс юу асуух гэж байна гэхээр өмнө нь энэ өндөр албан тушаалд цөөхөн хэдэн төрийн тэргүүнүүд явж байсан, жишээлбэл нам төрийн тэргүүн, төрийн тэргүүн Цэдэнбал, Батмөнх нарын хангамж, үйлчилгээ битгий хэл орон гэр, сууцы нь тэр чигээр нь байхгүй болгосон байгаа. Нөгөө талаар Очирбат ерөнхийлөгч бас энэ хангамж үйлчилгээг өнөөгийн энэ авах энэ хангамж үйлчилгээг эдлээгүй байгаа. Тэгэхээр энэ 3 хүн энэ хангамжууд эргээд өгөгдөх үү гэдэг асуултад хариулт авмаар байна.
Ц.Нямдорж: - Баярцогт сайд хариулъя.

С.Баярцогт: - Яг Засгийн газраас санаачилж оруулж ирж байгаа биш, Ерөнхийлөгчийн Тамгын газраас Монгол Улсын хоёрдахь ерөнхийлөгчийн бүрэн эрхийн хугацаа дууссантай холбогдуулж ийм хэмжээний нэмэлт хангамжуудыг эдлүүлэх талаар Засгийн газар санаачилж, УИХ-д өргөн бариач гэдэг асуудал Ерөнхийлөгчийн өмнөх Тамгын газраас асуудал тавьсан байгаа юм, тэрний дагуу Засгийн газрын хурлаар хэлэлцээд оруулж ирсэн. Засгийн газрын хурал дээр ч гэсэн бас Монголын анхны ерөнхийлөгч бол одоо яг энэ хоёрдахь ерөнхийлөгчид олгогдох гэж байгаа нэмэлт хангамжууд эдлэгдээгүй байгаа, тийм учраас батлах юм бол бас өмнөх ерөнхийлөгчид бас ижил хэмжээний хангамж олгогдохоор хийвэл зүйтэй гэсэн ийм саналтай байгаа.

Тэгээд Монгол улсын төрийн тэргүүн байсан хүмүүсийн хувьд одоо УИХ-ын гишүүд өөрсдөө эндээс шийднэ гээд шийдчихвэл энийг хэрэгжүүлж болно гэсэн ийм л бодолтой байна, баярлалаа.
Ц.Нямдорж: - Өөр асуулттай гишүүн байна уу? Байхгүй байна, асуулт тасаллаа. Арвин гишүүн тодруулъя. 

Д.Арвин: - Баярцогт сайдаас ахиад тодруулъя, тэгэхээр өмнөх төрийн 2 ерөнхийлөгчийн асуудлыг Засгийн газраас оруулаад ирэхэд шийдвэрлэх үү, одоо Их Хурал дээр энийг ярих цаг биш байх гэж бодож байна. Тэгэхээр Засгийн газар өргөн бариад ороод ирвэл энэ асуудал шийдэгдэх үү, Засгийн газар дээр, өмнөх 2 ерөнхийлөгч, жишээлбэл Цэдэнбал, Батмөнх нар.
С.Баярцогт: - Техникийн хувьд, процесс нь ийм л юм болсон, одоо бүгдээрээ ойлгох хэрэгтэй байгаа учраас. Ерөнхийлөгчийн Тамгын газраас яг энэ саналыг оруулаад ирсэн, цэвэр Багабанди гуайтай холбогдуулж, хоёрдахь ерөнхийлөгч хугацаа нь дуусч байгаатай холбогдуулж.  Засгийн газрын хурал дээр хэлэлцэхэд бас өмнөх ерөнхийлөгчөөс давуу эрх эдэлж байна, тийм учраас УИХ дээр хэлэлцээд энийг шийдвэрлэж болох юм гэсэн тийм л саналууд ярьсан. Бүр өмнөх дээр нь бол одоо Цэдэнбал гуайн хувьд гэр бүлийн хүн нь мөнх бусыг үзүүлсэн учраас хэцүү байх, яг урагшаа үйлчилье гэвэл Батмөнх гуай дээр энэ үйлчилбэл гэр бүлийн хүнд нь одоо бас өндөр настай, ядруу байгаа учраас аль алин дээр нь таарах байх гэсэн ийм бодолтой байна.

Тийм учраас ер нь логикийн хувьд одоо хоёрдахь ерөнхийлөгч дээр энэ хангамжийг үзүүлбэл анхны ерөнхийлөгч дээр энэ үзэгдээгүй хангамж байгаа байхгүй юу, тэгэхээр шууд бас автоматаар өгөх юмуу, аягүй бол нөхөж өгдөг юмуу тиймэрхүү асуудлууд гарах ёстой байхгүй юу, энийг нэг мөр эндээ ойлгоод УИХ өөрөө шийдэх учраас эндээ шийдсэн нь дээр. Нэг асуудал учраас, хэнд хамааруулах вэ гэдгийг эндээ шийдчих хэрэгтэй. Энэ бол заавал дахиж хууль санаачлах албагүй, хэнд хамааруулах вэ гэдгийг УИХ энд шууд шийдэж болно.

Ц.Нямдорж: - Засгийн газрын Хэрэг эрхлэх газрын даргаа, жаахан журамтайхан хариулт өгөөрэй, одоо өмнө нь ерөнхийлөгч байсан, төрийн тэргүүн байсан хүмүүсийн талаар нэмэлт арга хэмжээ авна гэж үзэх юм бол хууль санаачлагч асуудал боловсруулж, тэр асуудлыг Засгийн газар хэлэлцэж Их Хуралд өргөн мэдүүлсний үндсэн дээр хэлэлцэнэ шүү. Энэ удаад зөвхөн Багабанди гэдэг ерөнхийлөгч байсан хүний тухай асуудал шийдэх гэж байна шүү. Очирбат ерөнхийлөгчийн тухай дахиад асуудал байгаа бол дахиад санаачлах байдлаар оруулж ирж байж хэлэлцүүлнэ шүү. Энэ дээр өргөн баригдаагүй асуудлыг хэлэлцэх тухай асуудал байхгүй, энэ дээр маргалдаад хэрэггүй. 
С.Баярцогт: - Тайлбар хэлье. Хувь хүний тухай яриагүй.
Ц.Нямдорж: - Ямарч тайлбар байхгүй, буруу юм хэлчихээд тайлбар хэлнэ гэж байхгүй. Энхсайхан гишүүн асуултаа асууя.

М.Энхсайхан: - Би тодруулах гэсэн юм, ямар ямар хангамж хуучнаасаа нэмэгдэж байгаа юм, нэмэгдэж байгаа шалтгаан нь юу юм бэ гэдэг асуудлыг, тэр нь хэр зэрэг зардалтай байдаг юм бэ?
Ц.Нямдорж: - Баярцогт сайд хариулъя.
С.Баярцогт: - Өмнө нь Засгийн газар асуудал шийдэхдээ анхны ерөнхийлөгч Очирбатын эдэлж байсан хэмжээнд юмнууды нь бүгдий нь хийсэн юм, одоо бол Ерөнхийлөгчийн Тамгын газрын зүгээс ахиад 2 асуудал тавиад байгаа, нэгдүгээрт эрдмийн зэргийн нэмэгдлийг авдаг Засгийн газрын гишүүний цалинтай тэнцэх хэмжээний цалин дээр нь нэмж олгуулъя, хоёрдугаарт тогооч, үйлчлэгчийн асуудлын зардлыг энэ дээр оруулъя гэдэг ийм л асуудал нэмж тавиад байгаа юм. Яг тодруулж хэлэх юмнууды нь Төрийн тусгай хамгаалалтын газрын дарга тодруулж, хэдэн төгрөгийн зардал ямар хэмжээгээр гарах ёстой гэдгийг ер нь ойлгоод авсан нь дээр.
М.Энхсайхан: - Ерөнхийлөгчийн Тамгын газар гэж энийг хэлж байна уу? өмнөх нь юмуу?
С.Баярцогт: - Өмнөх Тамгын газар.
Ц.Нямдорж: - Санжмятав гишүүн асуултаа асууя.
Я.Санжмятав: - Баярлалаа, тэгэхээр энэ удаа Засгийн газраас орж ирсэн саналын дагуу Багабанди гуайн асуудлыг шийдчихээд, намрын чуулган эхлэхэд би Батмөнх гуай, Очирбат гуай хоёрын тогооч, үйлчлэгч хоёрын асуудал байна, энэ дээр монголын төр ядуураад байх нь юу юм, эний нь намар оруулаад шийдчихвэл яасан юм гээд нээлттэй байдлаар орхиод явбал яасан юм бэ гэсэн саналтай байна л даа.

Ц.Нямдорж: - Санал юм байна. Илтгэлтэй холбогдуулж гишүүд асуулт асуулаа, одоо Төрийн байгуулалтын байнгын хорооны дүгнэлтийг Байнгын хорооны дарга Батболд танилцуулна.

С.Батболд: - Улсын Их Хурлын дарга, эрхэм гишүүд ээ,

Монгол Улсын Ерөнхийлөгч Н.Багабандийн бүрэн эрхийн хугацаа дуусгавар болсонтой холбогдуулан түүний хангамж, хамгаалалтын тухай УИХ-ын тогтоолын төслийг Засгийн газраас 2005 оны 7 дугаар сарын 18-ны өдөр УИХ-д өргөн мэдүүлсэн юм. Энэхүү тогтоолын төслийг Төрийн байгуулалтын байнгын хороо 2005 оны 7 дугаар сарын 20-ны өдрийн хуралдаанаар хэлэлцээд зарчмын хувьд дэмжиж, УИХ-ын нэгдсэн хуралдаанаар хэлэлцэх нь зүйтэй гэж үзлээ. 

 Тус Байнгын хороо төслийн хэлэлцэх эсэх асуудлыг анхны хэлэлцүүлэгтэй нь хамт явуулсан бөгөөд хэлэлцүүлгийн явцад гарсан дараахь саналыг УИХ-ын нэгдсэн хуралдаанд оруулж байна:

1.Төслийн гарчигтай нь доторхи агуулгыг нийцүүлж хамгаалалтын хугацааг тодорхой зааж Төрийн тусгай хамгаалалтын газарт хариуцуулах заалт төсөлд нэмж тусгах тухай УИХ-ын гишүүн С.Батболдын гаргасан саналыг хуралдаанд оролцсон гишүүд бүгд дэмжсэн болно. 

2.Ерөнхийлөгчийн бүрэн эрхийн хугацаа дуусгавар болсон өдрөөс эхлэн насан туршид нь Засгийн газрын гишүүний тухайн үеийн цалинтай тэнцэх сул цалингаас нь тооцож нэмэгдэл олгохоор тусгасан төслийн 3 дахь заалт нь хуулиар тогтоох баталгааны заалт тул  төслөөс хасах нь зүйтэй гэсэн УИХ-ын гишүүн Д.Арвины хуулийн дагуу гаргасан саналыг   Байнгын хорооны гишүүдийн олонхи дэмжээгүй болно. 

3.Монгол Улсын Ерөнхийлөгчийн алба хашиж байсан иргэний хангамж, баталгааны асуудлыг ийнхүү өөр өөрөөр тогтоох бус харин  адил тэгш хангамж, баталгаагаар хангагдах асуудлыг холбогдох хуульд өөрчлөлт оруулах замаар нэгмөр тогтоож мөрдөх тухай УИХ-ын гишүүн Ж.Наранцацралт  тодорхой санал гаргасан юм. 

Эрхэм гишүүд ээ, Монгол Улсын Ерөнхийлөгчийн алба хашиж байсан Н.Багабандийн хангамж, хамгаалалтын тухай УИХ-ын тогтоолын төслийг хэлэлцэн баталж өгөхийг Та бүхнээс хүсье. Анхаарал тавьсанд баярлалаа.

Ц.Нямдорж: - Батболд даргад баярлалаа, Байнгын хорооны саналтай холбогдуулж асуулт асуух гишүүн байна уу, асуулттай гишүүн алга байна, асуултаа тасалъя. Одоо тогтоолын төслийн хэлэлцэх эсэх асуудлаар санал хураалт явуулах юм байна, горимын саналаар. Санал хураалтад оръё.

Н.Багабандийн хангамж, хамгаалалтын тухай УИХ-ын тогтоолын төслийг хэлэлцэх нь зүйтэй гэсэн санал хураалт явуулъя.

Санал хураалтад 51 гишүүн оролцож 49 гишүүн зөвшөөрч, 2 гишүүн татгалзаж 96.1 хувийн саналаар Байнгын хорооны саналаар хэлэлцье гэсэн санал өгсөн байна.

Энэ тохиолдолд Байнгын хорооноос 2 санал гарсан байгаа, энэ саналаар нь санал хураалт явуулъя, дараа нь горимын санал байгаа. 

Монгол Улсын Ерөнхийлөгчийн алба хашиж байсан Нацагийн Багабандийг Ерөнхийлөгчийн нэгэн бүрэн эрхийн хугацаанд хамгаалах ажлыг Төрийн тусгай хамгаалалтын газарт хариуцуулсугай гэсэн заалтыг өргөн барьсан хэсэг дээр нэмье гэсэн санал гаргасан, Батболд гишүүн санал гаргаж, Төрийн байгуулалтын байнгын хороо дэмжсэн, энэ саналыг дэмжье гэсэн санал хураалт явуулъя.

Санал хураалтад 49 гишүүн оролцож 43 гишүүн зөвшөөрч, 6 гишүүн татгалзаж 87.8 хувийн саналаар энэ санал дэмжигдэж байна.

Дараагийн санал хураалт явуулъя. Н.Багабандид мөн өдрөөс эхэлж насан туршид нь Засгийн газрын гишүүний тухайн үеийн цалинтай тэнцэх сул цалингаас нь тооцон холбогдох хууль тогтоомжийн дагуу нэмэгдлийг олгож байхаар тогтоосугай гэсэн төслийн 3 дахь заалт нь албан тушаал хашиж байсан иргэний нийгмийн баталгаатай холбогдсон заалтад төслөөс хасъя гэсэн санал гарсан байна, Арвин гишүүний санал, Байнгын хороо энэ саналыг дэмжээгүй байна. Ийм учраас Арвин гишүүний саналыг дэмжих боломжгүй гэсэн санал хураалт явуулъя.

Санал хураалтад 49 гишүүн оролцож 42 гишүүн зөвшөөрч, 7 гишүүн татгалзаж, 85.7 хувийн саналаар Байнгын хорооны санал дэмжигдэж байна.

Ингээд Байнгын хорооноос гаргасан саналыг хурааж дууслаа.

Одоо анхны хэлэлцүүлгээр баталъя гэсэн горимын саналыг Байнгын хороо гаргасан, энэ саналаар санал хураалт явуулъя.

Санал хураалтад 49 гишүүн оролцож 38 гишүүн зөвшөөрч, 11 гишүүн татгалзаж 77.6 хувийн саналаар анхны хэлэлцүүлгээр баталъя гэсэн горимын санал дэмжигдэж байна.

Одоо тогтоолын төслийг бүхэлд нь баталъя гэсэн санал хураалт явуулъя.

Санал хураалтад 49 гишүүн оролцож 40 гишүүн зөвшөөрч, 9 гишүүн татгалзаж 81.6 хувийн саналаар тогтоолыг бүхэлд нь баталж байна.

Энэ асуудлыг хэлэлцэж дууслаа.

Уг асуудлыг 16 цаг 33 минутанд хэлэлцэж дуусав.

Тав.Монгол Улсын Их Хурлын тухай хуульд нэмэлт 

оруулах тухай хуулийн төсөл /хэлэлцэх эсэх/

Ц.Нямдорж: - Бусад асуудлын хүрээнд Улсын Их Хурлын тухай хуульд нэмэлт өөрчлөлт оруулах тухай хуулийн төслийг хэлэлцэхээр тогтсон. 2 өөр төсөл өргөн баригдсан. Эхлээд Бат-Yүл нарын 7 гишүүний санаачилсан хуулийн төслийн талаар Гүндалай гишүүн танилцуулга хийнэ, Гүндалай гишүүний индэрт урьж байна.
Л.Гүндалай: - Улсын Их Хурлын дарга, эрхэм гишүүд ээ, хууль тогтоох эрх мэдлийг хэрэгжүүлэхэд олон ургальч үзлийг уралдуулах, ардчилсан парламентат ёсны зарчмыг төлөвшүүлэхийн тулд Монгол Улсын Их Хурлын тухай хуульд дараахь үндэслэлээр нэмэлт өөрчлөлт оруулах зайлшгүй шаардлагатай байна гэж үзэж байна.

1.Yндсэн хуулийн гуравдугаар зүйл, “Монголын ард түмэн төрийн үйл хэрэгт шууд оролцох, мөн сонгож байгуулсан төрийн эрх барих төлөөлөгчдийн байгууллагаараа уламжлан энэхүү эрхээ эдэлнэ” гэсэн заалтыг хэрэгжүүлэх замыг Монгол Улсын Их Хурлын тухай хуулийн 21.1 заалт бүрхэг болгож байна. Эвсэл цуцлагдвал уг эвсэлд багтаж байсан наймаас дээш судалтай намаас Улсын Их Хуралд бүлэг байгуулах эрхийг нь тодотгож өгөөгүйгээс эрх хэрэгжихэд түвэгтэй байдалд хүрч байна. өөрөөр хэлбэл, тодорхой бус энэ заалт нь “…ардчилсан төрийг төлөвшүүлэх, ард түмний хүсэл зориг, эрх ашиг, эв нэгдлийг хангах, ардчилал, шударга ёс, хүний эрх, эрх чөлөөг баталгаажуулан хэрэгжүүлэх зарчимд үндэслэнэ” гэсэн 3.1 заалт амьдралд хэрэгжих боломжийг хааж байна.

2.Төрийн эрх барих дээд байгууллага болох Улсын Их Хурлын үйл ажиллагаанд тухайн намыг дэмжиж саналаа өгсөн сонгогчдын санал хүсэлт тусгагдахгүй байна.

3.Хууль тогтоох эрх мэдлийг хэрэгжүүлэхэд олон ургальч үзлийг уралдуулах ардчилсан парламентат ёсны зарчим алдагдахад хүрч байна.

4.Монгол Улсын Их Хурлын тухай хуулийн дээрх заалт нь Улс төрийн намын тухай хуулийн 22 дугаар зүйлийг бүхэлд нь зөрчиж, энэ зүйлд тусгагдсан олон заалтын хэрэгжих боломжгүй болгож байна.

Yндсэн хууль, Улсын Их Хурлын тухай хууль, Улс төрийн намын тухай хуулиудын тодорхой заалтууд хэрэгжих боломжгүй байгаа өнөөгийн энэ гажуудлыг арилгах шаардлагатай байна.

Хуулийн төслийн 1 дүгээр зүйлээр Монгол Улсын Их Хурлын тухай хуульд дараахь асуудлыг тодруулсан болно. Yүнд: “Эвслийн бүлэг цуцлагдсаны дараа намын бүлэгт зөвхөн тухайн намаас Улсын Их Хуралд сууж буй гишүүд орно” гэж тодотгосон.

Хуулийн төслийн 2 дугаар зүйлд Монгол Улсын Их Хурлын тухай хуульд дараахь асуудлыг тодруулж тусгасан. Yүнд: “Эвслийн бүлгийн үйл ажиллагаа дуусгавар болсны дараа эвсэл нэгдэн орж байсан, наймаас доошгүй суудалтай нам бүлэг байгуулж болно” гэсэн зүйл нэмсэн.

Эвсэл цуцлагдсан ч наймаас доошгүй суудалтай улс төрийн нам сонгогчдын буюу намынхаа эрх ашиг сонирхлыг парламентад бүлгээрээ дамжуулан хүргэж олон ургальч үзлийг хууль тогтоох байгууллагад илэрхийлэх боломжийг бүрдүүлж өгнө.

Монгол Улсын Их Хурлын тухай хуулийн зохицуулалт боловсронгуй болж хэрэгжилт нь сайжирна. Хуулийн бүрхэг байдал арилна. Ингэснээр парламентат ёс төлөвшихөд нэн чухал алхам болно. Улсын төсөвт ямар нэгэн нэмэлт ачаалал, хүндрэл үүсэхгүй.

Энэ төсөл хэрэгжсэнээр Монгол Улсын Их Хурлын тухай хуулийн зарим заалтын бүрхэг байдал засагдаж Yндсэн хуультай нийцэж, уялдаа холбоо нь сайжирна.

Төсөл хууль болсноор Монгол Улсын Их Хурлын тухай хуулиас бусад хуульд ямар нэгэн нэмэлт өөрчлөлт орохгүй.

Анхаарал тавьсанд баярлалаа.

Ц.Нямдорж: - Одоо Ламбаа нарын 7 гишүүний санаачилсан хуулийн төслийн танилцуулгыг Их Хурлын гишүүн Ламбаа танилцуулна, Ламбаа гишүүнийг индэрт урьж байна.

С.Ламбаа: - УИХ-ын дарга, эрхэм гишүүдээ.Монгол Улсын Их Хурлын тухай хуулийн 21.1-д Улсын Их Хурлын сонгуульд эвсэл болж орсон намууд 8-аас доошгүй суудал авсан тохиолдолд УИХ-д эвслийн бүлэг байгуулж ажиллахаар заасан хэдий ч эвсэлд тарсан тохиолдолд эвсэлд багтаж байсан 8-аас доошгүй суудалтай нам бүлэг байгуулж болох эсэх нь тодорхойгүйгээс 2004 оны сонгуулийн үр дүнгээр байгуулагдсан “Эх орон-Ардчилал” эвсэл тарсны дараа УИХ-д 8-аас дээш суудалтай Ардчилсан нам бие даасан бүлэг байгуулах бололцоогүй болсон юм. Ийм учраас эвсэл тарсан тохиолдолд Улсын Их Хурлын үйл ажиллагаанд 8-аас доошгүй суудал авсан нам бие даасан бүлэг байгуулж оролцох бололцоог бүрдүүлэх үүднээс УИХ-ын гишүүн Ламбаа, Баярсайхан, Гансүх, Санжмятав, нар 2005 оны 8 дугаар сарын 3-ны өдөр Монгол Улсын Yндсэн хуулийн 26 дугаар зүйлийн 1 болон Монгол улсын Их Хурлын гишүүний эрх зүйн байдлын тухай хуулийн 7 дугаар зүйлийн 1.1 дэх заалтад дурдагдсан бүрэн эрхийнхээ дагуу Хууль, УИХ-ын бусад шийдвэрийн төсөл боловсруулах, өргөн мэдүүлэх журмын тухай хуулийн 20.1 дэх заалтыг үндэслэл болгон Монгол Улсын Их Хурлын тухай хуульд нэмэлт оруулах тухай хуулийг төслийг боловсруулж өргөн барьсан билээ.

Хууль батлагдсанаар Монгол Улсын Их Хурлын тухай хуулийн зохицуулалт тодорхой болох бөгөөд нийгэм, эдийн засгийн ямар нэгэн сөрөг үр дагавар гарахгүй гэж үзсэн. Иймд бидний өргөн барьсан Монгол Улсын их Хурлын тухай хуульд нэмэлт оруулах тухай хуулийн төслийг хэлэлцэж шийдвэрлэж өгөхийг та бүхнээс хүсч байна. Анхаарал тавьсанд баярлалаа.

Ц.Нямдорж: - Ламбаа гишүүнд баярлалаа, одоо илтгэлтэй холбогдуулж асуулт асуух гишүүн байна уу? Нэрээ өгөөрэй, Одхүү гишүүн байна, Мурат гишүүн байна, өөр гишүүн байхгүй бол тасаллаа, Одхүү гишүүн асуултаа асууя.

Д.Одхүү: - Нэгдүгээр зүйл дээр байгаа нэг өгүүлбэр надад ерөөсөө таалагддаггүй. Намын бүлэгт зөвхөн тухай намаас нэр дэвшиж сонгогдсон гэдэг нь бие даагчид маань намаасаа нэр дэвшээгүй, гэхдээ тус намын гишүүн гээд орж болохгүй гэсэн үг үү? Энэ хууль санаачлагчид энд хариулж өгнө үү?

Ц.Нямдорж: - Гүндалай гишүүн хариулъя.

Л.Гүндалай: - Уг нь энэ тухайн намын бүлэгт анх байгуулахад нь тэр намын гишүүд орно, сүүлд нь бүлэг байгуулагдсаны дараа бие даасан гишүүд, бусад намын гишүүд энэ бүлэгт орох хуулийн заалт нь байгаа, УИХ-ын тухай хуулин дээр байгаа, гэхдээ энд нэг ийм заалт заавал тавьсан байгаа. Би энийг хараад юу гэж бодсон гэхээр энд бас л манайхан хуйвалдаад юмуу, найр тавиад ийм юм хий гэж цаанаасаа ярьсан юм байна гэж бодлоо л доо. Тухайн үед үнэндээ бүлэг л байгуулж байгаа юм байна, бүлгээ байгуулж авах нь чухал гэж бодсон учраас гарын үсэг зураад явсан, цаагуураа хэн юу ярьж явсныг би мэдэхгүй байна. Энд зөвхөн Ардчилсан намын гишүүд энэ бүлэгт байхаар юм шиг маягийн утга энд орсон байгаа байхгүй юу.

Тэгэхээр Ардчилсан намын 25 гишүүн, дээр нь бие даагч 3 гишүүн, тэгээд Бүгд Найрамдах Намын Жаргалсайхан, ИЗН, тэгээд Эх орон намынхан ороод ирвэл Ардчилсан намын бүлэг гээд том бүлэг болчих тийм боломж байгаа юм л даа. Тэрийг тэгээд яагаад энд ингээд заасан байгаад би бараг уншиж явахдаа бодож байлаа. /гишүүд хөхрөлдөв/.

Энэ хуулийг анх санаачлахдаа бас л дээрээс нь, хэрвээ ингэхгүй юм бол наад хуулий чинь оруулахгүй шүү, наад хуулий чинь дэмжихгүй шүү гэсэн яриа цаагуур, наагуур, миний нурууны ар хойгуур нэг газраас явчихаж гэж би ойлгож байна, надад энэ мэдэгдээгүй, ийм төсөл ороод ирсэн, тэгээд бараг Хувьсгалт намынхан уг нь байгуулж өгье гээд зөвшөөрөөд байгаа, ер нь цаадуул чинь болчих байх гэсэн юм яриад байхаар нь би ингээд ийм л юм болж байгаа юм байх гэж бодоод, тухайн үед би Хөвсгөлд байсан, тэгээд гарын үсэг зураад явуулсан юм, тэгээд нэг ийм юм болсон байна.

Ц.Нямдорж: - Мурат гишүүн асуултаа асууя.

А.Мурат: - Миний тодруулах гэсэн зүйлийг Одхүү гишүүн асуусан учраас асуухаа болилоо.

Ц.Нямдорж: - Ламбаа гишүүнд үг өгье.

Д.Одхүү: - Би нэг ийм санал хэлье. Томъёоллы нь шууд оруулаад манай УИХ-ын гишүүд дэмжих байх гэж бодож байна, даргаа, томъёоллы нь жаахан өөрчлөөд оруулж болох уу?

Ц.Нямдорж: - Байнгын хороон дээр яригдаагүй томъёолол энд яригддаггүй.

Д.Одхүү: - За битгий сонин юм ярьцгаагаад бай л даа, та нар. Энэ чинь бас нэг 3-хан гишүүний тухай асуудал байна шүү дээ.

С.Ламбаа: - Би бас тайлбар өгье. Бид өргөн барихдаа тэр Гүндалай гишүүний, Бат-Yүл гишүүн эд нарын өргөн барьсан хуулийн 1 дүгээр зүйлийн заалтыг бид хасчихсан юм л даа. Тэгээд 21.8-д эвслийн бүлгийн “үйл ажиллагаа дуусгавар болсон тохиолдолд эвсэлд нэгдэн орж байсан 8-аас доошгүй суудалтай нам бүлэг байгуулж болно гэж нэмсүгэй” гэсэн ганц заалттайгаар өргөн барьсан. Тийм учраас энэ бид нарын өргөн барьсан хуулин дээр ийм ямар нэгэн зөрчил байхгүй байгаа. 

Ц.Нямдорж: - За энэ чинь юу болоод явчихав. Санаачлагчийн илтгэлээс асууж дууслаа, одоо Төрийн байгуулалтын байнгын хорооны дүгнэлтийг Баяртсайхан гишүүн танилцуулна. Байнгын хорооны хурал дээр гишүүд жаахан анхааралтай суугаарай.

Н.Баяртсайхан: Улсын Их Хурлын дарга, эрхэм гишүүд ээ, Улсын Их Хурлын гишүүн Э.Бат-Yүл нарын 7 гишүүн 2005 оны 7 дугаар сарын 21-ний өдөр, Улсын Их Хурлын гишүүн С.Ламбаа нарын 4 гишүүн 2005 оны 8 дугаар сарын 3-ны өдөр Монгол Улсын Их Хурлын тухай хуульд нэмэлт оруулах тухай хуулийн төслийг тус тус УИХ-д өргөн мэдүүлсэн юм. 

Эвслийн бүлгийн үйл ажиллагаа хугацаанаасаа өмнө дуусгавар болсон тохиолдолд эвсэлд нэгдэн орж байгаа нам Улсын Их Хурлын ээлжит сонгуулийн дүнд дангаараа 8-аас доошгүй суудал авсан бол бүлэг байгуулж болох тухай асуудлыг төсөл санаачлагчдын өргөн мэдүүлсэн хуулийн төсөлд хөнджээ. 
Хуулийн төслийг Төрийн байгуулалтын байнгын хороо 2005 оны 8 дугаар сарын 4-ний өдрийн хуралдаанаараа хэлэлцлээ. Байнгын хороо төсөлд тусгагдсан асуудлыг зарчмын хувьд дэмжсэн бөгөөд УИХ-ын гишүүдийн өргөн мэдүүлсэн төслүүд нь бүлэг байгуулахтай холбогдсон зарчмын нэг асуудал хөндсөн тул Улсын Их Хурлын чуулганы хуралдааны дэгийн 22.9-д заасан журмын дагуу төсөл санаачлагчдын зөвшөөрснөөр эдгээр төслүүдийг нэгтгэн зохицуулж нэг төсөл болгон  Улсын Их   Хурлын нэгдсэн хуралдаанаар хэлэлцүүлэхээр оруулж байна.  

Байнгын хороо төслийн хэлэлцэх эсэх асуудлыг анхны хэлэлцүүлэгтэй хамт явуулсан ба нэгтгэсэн төслийн талаар зарчмын зөрүүтэй өөр санал гараагүй тул  анхны хэлэлцүүлгээр батлах саналыг оруулж байна. 

УИХ-ын гишүүн Д.Дэмбэрэл, Н.Баяртсайхан, С.Ламбаа нараас хуульд оруулж байгаа энэхүү өөрчлөлтийг зөвхөн УИХ-ын 2004 оны 4 дэх удаагийн ээлжит сонгуулиар байгуулагдсан УИХ-ын бүрэн эрхийн хугацаанд үйлчлэхээр заалт нэмэх санал гаргасныг Байнгын хороо дэмжиж нэгтгэн  зохицуулсан төсөлд нэмж тусгасныг Та бүхэнд танилцуулж байна.

Нэгтгэсэн төслийг хавсаргасан болно. Анхаарал тавьсанд баярлалаа.

Ц.Нямдорж: - Байнгын хорооны санал дүгнэлттэй холбогдуулж асуулт асуух гишүүн байна уу? Гүндалай гишүүн, Мурат гишүүн, Занданшатар гишүүн, Отгонбаяр гишүүн гэсэн 4 гишүүнээр асуулт асуух гишүүдийг тасаллаа. Гүндалай гишүүн асуултаа асууя.

Л.Гүндалай: - Нэлээд олон асуулт байна, анх 7 дугаар сарын 21-нд Бат-Yүл гишүүн нарын 7 гишүүн бид нар энэ хуулийн төслийг өгсөн, түүнээс хойш энийг хэлэлцэхгүй явсаар байгаад өчигдөр өгсөн Ламбаа гишүүн тэргүүтэй 4 гишүүний асуудал орж ирэнгүүт авч хэлэлцээд ингээд нэгтгэнэ гэдэг саналаар явдаг нь ямар учиртай юм бэ? Хэнийх нь өгсөн хуулийн төслийг мартаад хаяад явдаг, хэнийх нь өгснийг гаргаж ирээд явдаг юм бэ? Өнгөрсөн 7 хоногт УИХ хэлэлцэх юм байхгүй өнгөрч байсан, одоо ч гэсэн энийг хэлэлцэх өчнөөн зай завсар байсаар байтал асуудлыг хойш нь тавьж явсаар байгаад ийм зүйл гарч ирж байдаг, нэг.

Хоёрдугаарт түрүүчийн Одхүү гишүүний асуулт дээр би Их Хурлын даргаас асуултаа авах нь дээр байх гэж Одхүү гишүүнд хэлмээр байна, мөн Их Хурлын даргаас ч гэсэн асуумаар байна, юу гэхээр хэрвээ энэ Ардчилсан намын бүлэгт гэдэгт чинь бусад намын гишүүд орохоор ийм заалт байх юм бол эний чинь хүлээн зөвшөөрөхгүй шүү, тэгвэл тэр эвслий чинь, тэр зөвшилцлий чинь будаа болгоно шүү гэсэн үгийг та түрүүн тэр хурал дээр хэлж байсан. Yнэхээр ингэж болж байгаа юмуу? Зөвшилцөл гэдэг нэрийн дор тэгж Ардчилсан намынхныг буулгаж авч байдаг, Ардчилсан намын бүлэг байгуул, гэхдээ наад бүлэгт чинь өөр гишүүн орж болохгүй шүү, тэгэх юм бол тэр бүлгий чинь унагаана шүү, тэр зөвшилцлий чинь хүлээж авахгүй шүү, наад бүлгийн чинь асуудлыг авч хэлэлцэхгүй гэх мэтээр шантажилж болдог юмуу, Их Хурлын даргаа, та өөрөө, тийм үү, таны амнаас түрүүн би өөрийн 2 чихээр сонсож, 2 нүдээрээ эний чинь харлаа. Ийм Их Хурлын дарга байж болж байгаа юмуу, тэнд суучихаад Засгийн газраар нь дамжуулж шантажилж байдаг. Зөвшилцлий чинь будаа болгоно, тэг, ингэ гэж Ардчилсан намын хэдэн нөхдүүдийг буланд шахаж байдаг, тэгээд одоо нүдэж байдаг, хогийн сав шиг бүх муу муухайгаа хийж байдаг, энэ чинь ардчилсан ёс, парламентат ёс, энэ ардчиллыг хөгжүүлнэ гэсэн ойлголт байхгүй юу, Засгийн газар гэдэг чинь худалдаж авдаг, айлгадаг, нэг нь өгөхгүйн тулд зуурдаг, нөгөөх нь чамайг унагаана шүү гэж айлгаж, буулгаж авч байдаг ийм нэг эд зүйл болсон юмуу, юу болсон юм, энэ Засгийн газар гэдэг чинь, Монголын ард түмний өмч юмуу? 

Эсвэл 2 улс төрийн хүчний хэдэн удирдагч нар хүрч ирчихээд дундаа булаацалдаад нэг нь нөгөөхөөсөө салахгүй зуурдаг, нөгөөх нь тэрий нь зодож байдаг, тэгээд бууж өгч байдаг, нэг нь. Тэгээд буулт хийж байдаг, ингээд бүр ардчилсан бус, хуулинд нийцэхгүй, ийм ийм заалтуудыг нэгэндээ тулгаж байдаг, тэрий нь тэгээд УИХ-аараа ярьж байдаг, Ардчилсан намын бүлэг байгуулж болно, гэхдээ хэнийг ч өшөө оруулж болохгүй шүү, тэгэх юм бол зөвшилцлий чинь будаа болгоно шүү гээд Их Хурлын дарга нь шантажилж, загнаж, ингэж айлгаж байдаг. Нөгөө Ардчилсан намын дарга нь, нөгөө гишүүд нь бүлтийчихээд тэнд чив чимээгүй гөлийгөөд сууж байдаг.

/асуулт асуух хугацаа болсон хэмээн 16.49 цагт микрофоны хаав/.

Ц.Нямдорж: - Эхний асуултад Батболд гишүүн хариулъя.

Л.Гүндалай: - /микрофонгүйгээр/ Би саналаа хэлэх ёстой. Өөрийг нь шүүмжлэхээр тасаллаа, Чи рекетчин юмуу, муу тагнуулч, 2 минут нэмэх ёстой шүү дээ, хятадуудын бөгс долоогоод явах нь яасан юм.

Ц.Нямдорж: - Дараа нь саналаа хэлж болно, Батболд гишүүн хариулъя.

С.Батболд: - Хэрэв энэ асуудал үнэхээр тийм болохгүй байгаа юм бол заавал хэлэлцэх хэрэг юу байгаа юм бэ, буцаачихъя, энэнд хариулаад байх хэрэг байхгүй. 

Ц.Нямдорж: - Идэвхтэн дарга яръя.

Д.Идэвхтэн:  - Уг нь бид нар Ардчилсан намын гишүүд санал нэгтэйгээр бүлэг байгуулах асуудал оруулж ирж байгаа юм гэж ойлгосон юм л даа, манай МАХН-ын бүлэг дээр ч энийг анхааралтай олон талаас нь ярьсан л даа, яриад өнөөгийн улс төрийн нөхцөл байдал, төрийн тогтвортой ажиллах боломж гээд олон зүйлийг харгалзаж үзээд энэ бүлгийг байгуулах саналыг дэмжье гэж уг нь тохирсон байсан юм. Гэтэл өнөөдрийн байдлаар хууль санаачлагч өөрөө намынхаа байр сууриас өөр саналтай байгаа юм байна.

Хоёрдугаарт энэ бүлэг байгуулах гэж байгаа үйлдлийг хуйвалдаан гэж үзэж байгаа юм байна. Тийм учраас энэ бүлэг байгуулах гэж байгаа саналыг хэлэлцүүлэхгүйгээр хойшлуулах саналтай байна. 
Ц.Нямдорж: - Гончигдорж гишүүнд үг өгье.

Р.Гончигдорж: - Гүндалай гишүүний хэлж байгаа нь Ардчилсан намын байр суурь бишээ, Ардчилсан нам, МАХН-тай хийсэн зөвшилцлийн нэг чухал үр дүн бол Засгийн газрыг тогтвортой ажиллуулах, Засгийн газрын мөрийн хөтөлбөрийг хэрэгжүүлэх, баталгааг хангах, УИХ дахь бүтэц, механизмыг бий болгоё гэдэг зарчмын дагуу явагдаж байгаа юм, тийм учраас хууль санаачлагчийн хувьд өөрийнхөө хуулийг санаачилсан хууль дээр яаж тайлбарлаж, яах нь вэ, хууль санаачлагч УИХ-ын өөрийнх нь асуудал байх. Тийм учраас энийг ганцхан талаас санаачлаагүй, бас Ламбаа гишүүн тэргүүтэй хэдэн гишүүн хууль санаачилсан байгаа, тийм учраас энэ асуудлаа цааш нь үргэлжлүүлж хэлэлцээд Бүлэг байгуулж болох боломжийг хуулиараа бий болгох замаар Ардчилсан намын УИХ дахь бүлэг байгуулагдах боломжийг нийт гишүүд ойлгож байгаа, дэмжиж байгаа гэж үзэж байна.

Ц.Нямдорж: - Занданшатар гишүүнд үг өгье.

Г.Занданшатар: - Баярлалаа. УИХ-д намууд харилцан зөвшилцөж ажиллах бүтэц, механизм байхыг би дэмжиж байгаа. Ингэж хамтарч ажиллах шаардлагатай, гэхдээ энэ бүлгийг байгуулахад Yндсэн хуулийн 24-ийн 1 дэх хэсгийн заалт, Yндсэн хуулийн 33-ын 1 дэх хэсгийн заалтууд зөрчигдөх үү? Дараа нь Yндсэн хуулийн маргаантай асуудал гарах уу гэдгийг тодруулмаар байна. Ер нь Эх орон-Ардчилал эвсэл сонгуульд оролцож сонгогчид Эх орон-Ардчилал эвслийн мөрийн хөтөлбөрийг дэмжиж санал өгсөн сонгогчид байгаа, гэтэл одоо бие даагчдад аль нэг намыг дэмжихгүйгээр бие даагчдыг дэмжсэн сонгогчдын саналтай адил, тэр нь аль нэгэн бүлэгт сонгуульд оролцоогүй субъектэд байгуулж, тэрий нь Yндсэн хуулийн 33-ын 1 дэх хэсэгт Засгийн газар байгуулах тухай асуудал, Yндсэн хуулийн 24-ийн 1 дэх хэсгийн заалтуудтай зөрчилдөх үү? Ийм маргаантай асуудлууд байгаа учраас энэ асуудлуудыг нэг мөр болгож байж намрын чуулганаар хэлэлцэх нь зүйтэй юм биш үү, энэ талаар ямар байр суурьтай байна гэдэг талаар асууя.

Ц.Нямдорж: - Батболд дарга хариулъя, Байнгын хороо.

С.Батболд: - Би түрүүн саналаа хэлсэн, ийм боломжгүй байгаа бол хойшлуулаад намрын чуулганаар хэлэлцэнэ биз, асуудлыг.

С.Баярцогт: - /микрофонгүйгээр/ Та хувийн саналаа хэлэхгүй, Байнгын хорооны санал дүгнэлттэй холбогдуулж асуулт асуусанд хариулах ёстой.

С.Батболд: - Би сая Занданшатар гишүүний асуултаас Байнгын хороон дээр юу хэлэлцсэн тухай асуусан гэж ойлгосонгүй, би Байнгын хорооны дүгнэлтээ Баяртсайхан гишүүнээр уншуулсан. Одоо нөхцөл байдал үнэхээр ингээд өөрчлөгдөөд хууль санаачлагчид нь санал зөрөлдөөд боломжгүй гэж байгаа бол энийг хэлэлцэх шаардлагагүй гэж би бодож байна.

Ц.Нямдорж: - Энхсайхан гишүүн үг хүссэн, гишүүнд үг өгье.

М.Энхсайхан: - Баярлалаа, би ингэж бодож байна. Түрүүн Гүндалай гишүүн хэлсэн үгэндээ хэлсэн, намын бүлэг байгуулагдах нь энэ парламентын төлөвшил, парламентыг ардчилахад чухал алхам болно гэж, би энэ саналыг дэмжиж байна, та бүхэн дэмжих байх гэж бодож байна. Хэлэлцэж байгаа асуудлаасаа халиад өөр юм ярьж байгаа, тэр тусмаа цэвэр хувийн харилцааны юм ярьж байгааг би дэмжихгүй байна, Гүндалайгийн энэ үйлдлийг. Мөн тэр үйлдлээр нь далимдуулаад асуудлыг буцаая гэж ярьж байгаа Их Хурлын гишүүд бас буруу байна гэж хэлмээр байна. Тийм учраас зөвхөн хэлэлцэх асуудлаа хэлэлцээд, ер нь угаасаа парламентын төлөвшил цаашид явахад намын бүлэг байгуулагдах нь аль аль талдаа ач холбогдолтой гэдгээ бодоод тэгээд асуудлынхаа голыг бариад бүгдээрээ цаашаа хэлэлцээд хурдан дуусгая гэсэн саналтай байна.

Ц.Нямдорж: - Болъё гэсэн санал байна, хэлэлцье гэсэн санал байна. Асуудал хэвийн хэлэлцэгдэж явтал дундуур нь гал асаачихлаа л даа. Ийм л юм болсон. Байнгын хороон дээр энэ хуулинд орох өөрчлөлтийн томъёолол ямар байх вэ гэдэг дээр нэлээд ярилцаж байгаад гишүүд өөрсдөө одоо энэ та бүхэнд уншиж танилцуулахаар Байнгын хорооноос гаргасан томъёоллыг бүгдээрээ сонсоод бүгдээрээ гар өргөж дэмжээд ийм томъёоллоор батлуулъя гэдэг дээрээ тохирсон. Энэ томъёоллыг дэмжье гэсэн санал хураалт явагдаж байхад би зориуд Гүндалай гишүүн рүү харсан, санаачлагчийн хувьд нь, бас гараа өргөж байсан, энд өөр асуудал байхгүй.

Тэгэхээр энд Байнгын хороон дээр яригдаагүй асуудал орж ирээгүй байгаа учраас Байнгын хорооных нь саналын дагуу асуудлаа шийдвэл яасан юм бэ гэж, одоо энэ дээр тунирхаж, хатуу хөтүү үг хэлж бас дундаас нь асуудал босгож будилаантуулж хэрэггүй байна. Одхүү гишүүн шинэ томъёолол оруулмаар юм ярьж байна, шинэ томъёолол оруулж хэлэлцэхээр болбол асуудал цаашаа явахгүй ээ. Ийм л юм байгаа юм. Ингээд маргаанаа дуусгаад санал хураах тал руугаа орвол яасан юм бэ? Асуулттай гишүүдээс Отгонбаяр гишүүн ганцаараа үлдсэн байнаа, Отгонбаяр гишүүн асуултаа асууя.

С.Отгонбаяр: - Түрүүн бас уг нь асуулт асуух гээд яасан алгасаад явчихаад байх юм, ер нь ингэмээр байна, гишүүдээ, Байнгын хорооны дүгнэлтээ тойрч асуудлаа ярих ёстой, тэгэхгүйгээр асуудлаасаа гажиж яваад, дээрээс нь асуултаа асууя гээд нэрсээ өгчихөөд байхад алгасаад та нар өөрсдөө хурлыг будилуулаад байх юм, энэ байдлаа бас засмаар юм шиг байна.

Ц.Нямдорж: - Отгонбаяр гишүүнээс хүлцэл өчиж байна.

С.Отгонбаяр: - Нэгдүгээрт нь энэ парламентад суудалтай Ардчилсан намын хувьд улс төрийн томоохон хүчний хувьд УИХ-д бүлэг байгуулж ажиллах асуудал мэдээж зайлшгүй шаардлагатай гэж үзэж дэмжиж байгаа гэдэг нь хэлэх нь зүйтэй байх. Хоёрдугаарт энэ бүлэг байгуулах асуудалтай холбогдуулаад асуухад зарчмын зөрүүтэй саналууд орж ирээд байна шүү дээ, 2 хуулийн төсөл санаачилсан хүмүүс орж ирээд нэгдсэн тийм нэгтгэж нэг асуудлаа тавьсан зүйл байхгүй, Байнгын хороон дээр нэгтгээд нэг болгосон байдаг, Байнгын хороон дээр нэгтгэсэн байгаа бол энэ асуудлаа цаашаа явчих бололцоо нөхцөл байх ёстой байсан болов уу гэж бодож байгаа.

Хоёрдугаарт Тамгын газар өнгөрсөн оны 12 дугаар сарын 26-нд Эх орон-Ардчилал эвсэл задарсан, задраад 30-нд Их Хурал дээр мэдэгдээд, яг энэ талаар Ардчилсан намын бүлэг байгуулж болох эсэх тал дээр нэлээд асуудал ярьж байсан гэдгийг гишүүд санаж байгаа байх гэж бодож байгаа юм. Тэгэхэд Тамгын газар юу гэж хэлж байсан гэхээр энэ бол хуульд харш, ямар ч асуудал байхгүй, кноп дараа бол дуусаа гэсэн асуудал ярьж байсан. Гэхдээ бүлэг байгуулж болох эсэх тал дээр асуудал яригдсан. Байгуулж болохгүй гэж байсан тийм тайлбар тавьж байсан. Ингэхээр Yндсэн хуулийн 33, 21-ийг зөрчих ийм асуудал гарч байгаа юм биш үү, энийгээ та нар бодсон юмуу?, үгүй юу, энэ асуултад хариулах боломж юу байна вэ?

Дараа нь дүгнэлтэд 2004 оны УИХ-ын дөрөвдэх удаагийн сонгуулийн хүрээнд энэ асуудлыг бас, бүрэн эрхийн хугацаанд байж болох тийм хуулийн төсөл орж ирж байна, заавал ингэх шаардлага юу байсан юм бэ? Төсөл санаачлагч нар, энэ бүрэн эрхийн хугацаанд байх нь зүйтэй юмуу? Эсвэл зүгээр хуулинд нэмэлт өөрчлөлт оруулж байгаа бол энэ чигээрээ цаашаа явах ямар бололцоо нөхцөл байсан юм, байгаагүй юмуу гэдгийг бас тодруулах шаардлагатай байх шиг байна л даа.

Ер нь энэ асуудлыг ингэж түлхүү оруулж ирээд цаг алдах, цаг хугацаанд тулгамдсан хэлбэрээр түлхэж оруулах нь хэр зүйтэй байгаа юм бэ гэдгийг бас бодох хэрэгтэй байх гэж бодож байна, ингээд асуусан 2 асуултад хариулж өгөхийг хүсье. Төсөл санаачлагч нараас, бас Тамгын газар хуулинд харшилна гэсэн тийм асуудлыг тов тодоор ярьж байсан шүү, энийг бас нэг тодруулахгүй юу?

Ц.Нямдорж: - Эхлээд Тамгын газар хуулийн асуудлыг лавлагаа өгье, дараа нь Батболд дарга асуултад хариулъя.

Н.Лувсанжав: - Отгонбаяр гишүүн зөв ойлгосон байна, тэр үед Тамгын газар үнэхээр тийм тайлбар хэлж байсан. Нэгэнт хуульд харшлах байсан учраас одоо тэр гарцы нь нээхээр хуулийн төсөл санаачлагдан энд өнөөдөр хэлэлцэгдэж байна гэж ойлгох хэрэгтэй байх.

Ц.Нямдорж: - Батболд даргад үг өгье.

С.Батболд: - Отгонбаяр гишүүний асуултад хариулъя. Отгонбаяр гишүүний асуултын гол нь нөгөө энэ Их Хурлын бүрэн эрхийн хугацаанд үйлчилнэ гэсэн тэр хугацаа ямар учиртай юм бэ гэсэн асуулт байх шиг байна, энэ асуудал өөрөө Yндсэн хуулиас улбаатай тийм асуудал юм. Тэгэхээр намууд сонгуульд оролцохдоо эвсэж оролцох уу, эвсэж оролцсон хойноо тодорхой сонгогчид амлалт өгсөн хэрнээ сонгуулийн дүнд байгуулагдсан УИХ-д орж ирсэн хойноо буцаад тэр амлалтаасаа, авсан саналаасаа татгалздаг болох уу, үгүй юу гээд, Yндсэн хуулиас улбаатай асуудал. Тэгэхээр энийг тогтолцооны хувьд өөрчилнө гэж бодох юм бол бид нар УИХ-ын тухай хуулиудад өөрчлөхөөр УИХ-ын даргын захирамжаар маш том ажлын хэсэг ажиллаж байгаа, тэр хүрээндээ намар хэлэлцэж эхлэх шаардлагатай юм. Тэгэхээр одоогийн энэ өөрчлөлт маань 2 намын зөвшилцлийн хүрээнд ийм өөрчлөлт хийе гээд тохиролцсон байгаа учраас энэ бүрэн эрхийн хугацаанд үйлчлэх нь зүйтэй юм гэж үзсэн гэж.

Түрүүн бас гишүүд асуугаад байсан би хариулт өгөлгүй бухимдаад тийм байх ёстой гээд ярьсан байсан, ер нь Байнгын хорооны хуралдаан дээр 2 талаас төсөл санаачлагч өөрсдөө 100 хувийн саналаар төслөө нэгтгэе гээд, тэгээд бид нар энэ одоо энэ нэмэлт оруулах тухай хуулийн 1, 2, 3 дугаар зүйлийг Байнгын хорооны 100 хувийн саналаар зөвшилцөөд ороод ирсэн, тийм асуудал байгаа юм, тэгээд ингэж орж ирсэн хойно нь төсөл санаачлагчид юмуу нам дотроо өөрсдөө ийм асуудал яриад, ингээд байх юм бол энэ асуудал чинь буцчихна шүү дээ, боломжгүй болно. Тэр утгаараа Байнгын хороон дээр бүгдээрээ тохироод ийм байх юм, үг өгүүлбэрүүдээр нь тохирсон асуудлаа гэж хэлье.

Ц.Нямдорж: - Ингээд асуулттай гишүүд асуултаа асууж дууслаа, Батболд дарга түрүүн ярьсан, 2 төсөл санаачлагдсан, Бат-Yүл гишүүн нарын санаачилсан төслийг хэлэлцэх гэж оролдсон, Их Хурлын Байнгын хороодын ажиллагаанд гацаа гарсан байсан учраас хэлэлцэж чадаагүй байсан юм. Тэгээд өчигдөр Ламбаа нарын гишүүд төсөл санаачилсан, 2 төсөл санаачилсан гишүүд хоорондоо ярьсан юм шиг байгаа юм. Байнгын хороон дээр ирээд төслөө нэгтгэе гэж ярьсан учраас, тохирсон учраас хуулинд заасан журмынх нь дагуу нэгтгэж хэлэлцсэн. Тэгээд нэгтгэж хэлэлцсэний үндсэн дээр тодорхой томъёоллыг та бүхэнд оруулж ирж байгаа гэдгийг тэмдэглэе. Ингээд Байнгын хорооны гаргасан саналын дагуу энэ хуулийн төслийг хэлэлцье гэсэн саналыг хураая.

Санал хураалтад 49 гишүүн оролцож 44 гишүүн зөвшөөрч, 5 гишүүн татгалзаж 89.8 хувийн саналаар хэлэлцье гэсэн саналыг дэмжиж байна.

Энэ тохиолдолд анхны хэлэлцүүлгээр нь баталъя гэсэн горимын санал Байнгын хороон дээр гарсан, энэ саналыг дэмжсэнээр санал хураалт явуулъя.

Санал хураалтад 49 гишүүн оролцож 44 гишүүн зөвшөөрч, 5 гишүүн татгалзаж 89.8 хувийн саналаар анхны хэлэлцүүлгээр батлах горимын санал дэмжигдэж байна.

Энэ тохиолдолд Байнгын хорооноос орж ирсэн нэгтгэсэн төслийн томъёолол та бүхэнд тарсан, энийг би уншиж өгөөд батлуулъя.

Монгол Улсын Их Хурлын тухай хуульд нэмэлт оруулах тухай хууль: 

Нэгдүгээр зүйл.Монгол Улсын Их Хурлын тухай хуулийн 21 дүгээр зүйлийн 8 дахь хэсэгт дор дурдсан агуулгатай өгүүлбэр нэмсүгэй: Эвслийн бүлгийн үйл ажиллагаа хугацаанаасаа өмнө дуусгавар болсон тохиолдолд эвсэлд нэгдэн орж байсан нам, УИХ-ын ээлжит сонгуулийн дүнд дангаараа 8-аас доошгүй суудал авсан бол бүлэг байгуулж болох бөгөөд намын бүлэгт зөвхөн тухайн намаас нэр дэвшиж сонгогдсон УИХ-ын гишүүн орно гэсэн нэгдүгээр заалт байна.

Хоёрдугаар зүйл. Энэ хууль Улсын Их Хурлын 2004 оны дөрөвдэх удаагийн ээлжит сонгуулиар байгуулагдсан УИХ-ын бүрэн эрхийн хугацаанд үйлчилнэ гэсэн заалт байна.

Гуравдугаар зүйл. Энэ хуулийн 2005 оны 8 дугаар сарын 4-ний өдрөөс эхлэн дагаж мөрдөнө гэсэн ийм нэгтгэсэн томъёолол орж ирсэн байна, энэ томъёоллыг баталъя гэсэн гишүүд саналаа өгнө үү.

Санал хураалтад 49 гишүүн оролцож 42 гишүүн зөвшөөрч, 7 гишүүн  татгалзаж 85.7 хувийн саналаар энэ хууль батлагдаж байна.

Уг асуудлыг 17.07 цагт хэлэлцэж дуусав.

Долоо.Эцсийн найруулга

Ц.Нямдорж: - Хуулиудын редакци байгаа, гишүүдэд танилцуулъя, та бүхэн хуулиудыг сонсоод редакцийн санал байвал хэлээрэй.

1.Төрийн өмчийг 2005-2008 онд хувьчлах,  өөрчлөн байгуулах үндсэн чиглэлийг батлах тухай УИХ-ын тогтоолын эцсийн найруулгатай холбогдуулан  саналтай УИХ-ын гишүүн байна уу? Дамиран гишүүн.  

Ц.Дамиран: - Баярлалаа, редакцийн чанартай юм, би яг энэ төслийг хэлэлцэж байх үед үндэслэлийг нэлээд сайн тайлбарласан, Байнгын хороон дээр ч яригдсан. Энэ хөтөлбөрийн 10 дугаар хуудсан дээр байгаа, Ерөнхий 2-ын 3-ын Харилцаа холбоо, мэдээллийн технологийн салбарт хийгдэх хувьчлал, өөрчлөн байгуулалт гэсэн хүрээнд Төрийн өмчийн АТС-үүд болон түүнтэй холбоотой зарим хөрөнгөнд дахин үнэлгээ хийнэ гэж байгаа, энэ дээр би “түүнтэй холбоотой зарим” гэдгийг хасаад оронд нь “бусад” гэдэг үг орох юм байгаа юм. өөрөөр хэлбэл “Төрийн өмчийн АТС-үүд болон бусад хөрөнгөд дахин үнэлгээ хийнэ” гэсэн байдлаар найруулах юм, редакци, баярлалаа.

Ц.Нямдорж: - Энэ асуудлаар Тамгын газар тайлбар хэлье, Лувсанжав дарга.

Г.Цэрэндулам: - Энэ асуудлыг зарчмын юм гэж бодож байгаа юм, найруулгын юм гэж авч болмооргүй байгаа юм, санал хураалтгүйгээр энэ орох боломжгүй гэж үзэж байгаа.

Ц.Нямдорж: - Энэ асуудлаар санал хураах бололцоо байхгүй учраас байгаагаараа яваг, өөр гишүүн байхгүй байна.

2.Ипотекийн зүйлийг шүүхийн бус журмаар худалдан борлуулах журмын тухай  хуулийн эцсийн найруулга та бүхэнд тарсан, энэ төслийн талаар та бүхэнд санал байна уу? Байхгүй байна.

3.Иргэний хуульд нэмэлт,  өөрчлөлт оруулах тухай  хуулийн эцсийн найруулга та бүхэнд тарсан, энэ төслийн талаар та бүхэнд санал байна уу? Байхгүй байна.

4.Эд хөрөнгө өмчлөх эрх,  түүнтэй холбоотой эд хөрөнгийн бусад эрхийн улсын бүртгэлийн тухай хуульд нэмэлт,  өөрчлөлт оруулах тухай  хуулийн эцсийн найруулга та бүхэнд тарсан, энэ төслийн талаар та бүхэнд санал байна уу? Байхгүй байна.

5.Иргэний хэрэг шүүхэд хянан шийдвэрлэх тухай хуульд нэмэлт оруулах тухай  хуулийн эцсийн найруулга та бүхэнд тарсан, энэ төслийн талаар та бүхэнд санал байна уу? Байхгүй байна.

6.Банк, эрх бүхий хуулийн этгээдийн мөнгөн хадгаламж,  төлбөр тооцоо,  зээлийн үйл ажиллагааны тухай хуулийн зарим хэсгийг хүчингүй болсонд тооцох тухай  хуулийн эцсийн найруулга та бүхэнд тарсан, энэ төслийн талаар та бүхэнд санал байна уу? Байхгүй байна.

7.Монгол Улсын иргэнд газар өмчлүүлэх тухай хуульд нэмэлт,  өөрчлөлт оруулах тухай  хуулийн эцсийн найруулга та бүхэнд тарсан, энэ төслийн талаар та бүхэнд санал байна уу? Байхгүй байна.

8.Шүүхийн шийдвэр гүйцэтгэх тухай хуульд нэмэлт,  өөрчлөлт оруулах тухай  хуулийн эцсийн найруулга та бүхэнд тарсан, энэ төслийн талаар та бүхэнд санал байна уу? Байхгүй байна.

9. Улсын Их Хурлын 2005 оны намрын ээлжит чуулганаар хэлэлцэх асуудлын тухай  УИХ-ын тогтоолын эцсийн найруулга та бүхэнд тарсан, энэ төслийн талаар та бүхэнд санал байна уу? Байхгүй байна.

10.Зарим материал,  тоног төхөөрөмж,  машин механизмыг нэмэгдсэн өртгийн албан татвараас чөлөөлөх тухай   хуулийн эцсийн найруулгатай найруулга та бүхэнд тарсан, өнөөдөр хэлэлцсэн асуудал, энэ төслийн талаар та бүхэнд санал байна уу? Байхгүй байна.

11.Зарим материал,  тоног төхөөрөмж, машин механизмыг гаалийн  албан татвараас чөлөөлөх тухай   хуулийн эцсийн найруулга та бүхэнд тарсан, энэ төслийн талаар та бүхэнд санал байна уу? Байхгүй байна.

12.Хөтөлбөр өргөн мэдүүлэх тухай  УИХ-ын тогтоолын эцсийн найруулга та бүхэнд тарсан, энэ төслийн талаар та бүхэнд санал байна уу? Байхгүй байна.

13.Н.Багабандийн  хангамж, хамгаалалтын  тухай  УИХ-ын тогтоолын эцсийн найруулга та бүхэнд тарсан, энэ төслийн талаар та бүхэнд санал байна уу? Байхгүй байна.

14.Конвенци болон Протоколд нэгдэн орсныг соёрхон батлах тухай     хуулийн эцсийн найруулга та бүхэнд тарсан, энэ төслийн талаар та бүхэнд санал байна уу? Байхгүй байна.

15.Монгол Улсын Их Хурлын тухай хуульд нэмэлт оруулах тухай      хуулийн сая батлагдсан төсөл байгаа, энэ хуулийн төслийг та бүхэнд нэг бүрчлэн уншиж өгч батлуулсан, энэ төслийн талаар найруулгын чанартай санал байна уу? Байхгүй байна.

Бүлэг байгуулагдсан тухай

Дөнгөж сая баталсан хуулийн дагуу УИХ дахь Ардчилсан намын бүлгийн бүрэлдэхүүний тухай бичиг ирсэн байна. Энэ бүрэлдэхүүний талаар би та бүхэнд танилцуулъя.

Р.Бадамдамдин, А.Бакей, Б.Батбаатар, Б.Батбаяр, Н.Батбаяр, Ж.Батхуяг, Г.Батхүү, Э.Бат-Yүл, Б.Бат-Эрдэнэ, Ц.Баярсайхан, С.Баярцогт, Л.Гансүх, Л.Гантөмөр, Д.Ганхуяг, Р.Гончигдорж, Л.Гүндалай, С.Ламбаа, Б.Мөнхтуяа, А.Мурат, Ж.Наранцацралт, К.Саираан, Ч.Содномцэрэн, М.Сономпил, М.Энхсайхан, О.Энхсайхан гэсэн ийм бүрэлдэхүүнийг ирүүлсэн байна, энэ бүрэлдэхүүнийг Их Хуралд танилцуулж байна. Хууль хүчинтэй болоод явсан тохиолдолд энэ Их Хуралд УИХ-ын бүлэг болж зохион байгуулагдаж үйл ажиллагаа явуулна гэдгийг бас энд зарлаж байна.

Найм.УИХ-ын 2005 оны хаврын чуулганыг хааж 

УИХ-ын дарга Ц.Нямдоржийн хэлсэн үг

Ц.Нямдорж: - УИХ-ын эрхэм гишүүд ээ, УИХ-ын 2005 оны хаврын  ээлжит чуулган төлөвлөсөн зорилтоо  биелүүлэн   өндөрлөх гэж байна.

Ээлжит чуулган 70 гаруй  хоног үргэлжилж, нийт 40 гаруй хууль, 30 шахам тогтоол, УИХ-ын бусад шийдвэрийг хэлэлцэн  баталлаа. 

“Монгол Улсын хууль тогтоомжийг 2008 он хүртэл боловсронгуй болгох үндсэн чиглэл”-ийг баталж, эрх зүйн шинэтгэлийн ойрын үеийн зорилтыг тодорхойллоо.
Энэ удаагийн чуулган Мянганы хөгжлийн зорилтын тухай тогтоол баталж, 2015 он хүртэл Монгол Улсын хэрэгжүүлбэл  зохих 22 зорилтыг дэвшүүлэхдээ хүний эрхийг баталгаажуулах, ардчилсан засаглалыг бэхжүүлэх   асуудлыг үндсэн зорилт  болгон шинээр нэмж тусгасан нь  түүхэн ач холбогдолтой шийдвэр боллоо. 

Сэргээгдэх эрчим хүчний үндэсний хөтөлбөр батлагдаж байгаль орчинд хор нөлөөгүй сэргээгдэх эрчим хүчний үүсгүүрийг ашиглахад төрөөс баримтлах  цэгцтэй бодлогыг тодорхойллоо. Энэхүү бодлогыг хэрэгжүүлснээр эрчим хүчний  хөтөлбөрийн  биелэлтэнд шинэ алхам хийгдэж, бүс нутгийн эрчим хүчний найдвартай, бие даасан ажиллагаа хангагдан, алслагдсан сум суурин газрууд, малчин айл өрхийг цахилгаанаар хангах зорилтыг үе шаттайгаар шийдвэрлэх болно.

Газрын тухай хуульд нэмэлт оруулах тухай, Газрын төлбөрийн тухай хуульд нэмэлт оруулах тухай, Сууц өмчлөгчдийн холбооны эрх зүйн байдлын тухай хуульд нэмэлт, өөрчлөлт  оруулах тухай хуулийг тус тус баталж гаргалаа.  Энэ хууль батлагдсанаар орон сууц өмчлөгчдийн газар ашиглахтай холбогдсон  маргаантай асуудлыг нэг мөр шийдвэрлэх эрх зүйн шинэ орчин бүрдлээ. 

Монгол Улсын иргэнд гэр бүлийн хэрэгцээнд нэг удаа үнэ төлбөргүй газар өмчлүүлэх ажлыг 2008 оны 5 дугаар сарын 1-ний өдрийг хүртэл сунгаж, нийслэлээс бусад засаг, захиргааны нэгжид бүртгэлтэй иргэд нийслэлээс бусад аль ч аймаг, сумын нутаг дэвсгэрт газар өмчлөх эрхтэй боллоо. Энэ бүхэн газрын шинэтгэлийн бодлогыг хэрэгжүүлэхэд шинэ түлхэц болно гэж тооцож байна.

 
Газрын тосны бүтээгдэхүүний тухай хууль батлагдаж  стратегийн ач холбогдолтой уг бүтээгдэхүүний үйлдвэрлэл, импорт, хангамж бие даасан хуулиар зохицуулагдах болов. Газрын тосны бүтээгдэхүүн үйлдвэрлэх, худалдах үйл ажиллагааг аж ахуйн нэгжүүд тусгай зөвшөөрлийн үндсэн дээр  эрхлэх болж байгаагийн зэрэгцээ улс орны эдийн засгийн тогтвортой, найдвартай байдлыг хангах үүднээс газрын тосны бүтээгдэхүүний улсын хэмжээний нөөцтэй байхаар хуульчилагдлаа. 

2005 оны 1 дүгээр сарын 1-ээс эхлэн олон хүүхэдтэй айл өрхөд олгож байсан тэтгэмжийн хамрах хүрээг өргөтгөж амьжиргааны доод түвшингээс доогуур орлоготой өрхийн 1-18 хүртэл насны бүх хүүхдэд мөнгөн тэтгэмж олгох  асуудал шийдэгдлээ. 

Ипотекийн зүйлийг шүүхийн бус журмаар худалдан борлуулах журмын тухай хууль болон түүнтэй холбоотойгоор бусад хуулиудад нэмэлт, өөрчлөлт оруулах тухай хэд хэдэн хууль батлагдлаа. Барьцаат зээлийн нэг үндсэн чиглэл эрх зүйн зохицуулалттай боллоо. 
Тамхины хор хөнөөлтэй тэмцэх тухай хуулийн шинэчилсэн найруулга-“Тамхины хяналтын тухай” хууль, “Эхийн сүү орлуулагч бүтээгдэхүүний тухай” хуулиудыг батлан хэрэгжүүлэх болсноор хүн амын эрүүл мэндийг хамгаалах төрийн бодлого, үйл ажиллагааны хүрээг өргөтгөлөө.

 Гадаад бодлогын хүрээнд олон улсын гэрээ хэлэлцээрийг соёрхон баталсан  7  хууль, УИХ-ын бусад олон  тогтоолууд батлагдлаа. Эдгээрт  Монгол Улсын дэд бүтэц, суурь бүтээн байгуулалтыг үргэлжлүүлэн хөгжүүлэх, Боловсролын салбарт хөрөнгө оруулалтыг нэмэгдүүлж, шинэтгэлийг эрчимжүүлэх,  цагаач гадаадын иргэдийн бүртгэл мэдээллийг боловсронгуй болгох зэрэг бодлогын чухал зарчимуудыг тодорхойлж өглөө.
Дөнгөж сая бид УИХ-ын 2005 оны намрын чуулганаар олон чухал асуудал хэлэлцэхээр товлолоо.

Чуулганы хуралдааны төгсгөлийн  шатанд манай орны улс төрийн амьдралд бий болсон шинэ нөхцөл байдлыг харгалзан үзэж, УИХ-ын тухай хуульд зарим нэмэлт, өөрчлөлт оруулан УИХ-ын цаашдын үйл ажиллагааны эрх зүйн орчинг бүрдүүлж өглөө. 

Эрхэм гишүүд ээ, чуулганы хугацаанд Та бид хэрхэн ажилласан тухай  мэдээллийг Тамгын газар зохих журмын дагуу гаргажээ. Yүнтэй холбогдуулж Та бүхний анхаарлыг  хоёр гурван зүйлд хандуулахыг  хүсч байна. 

Чуулганы  хугацаанд Улсын Их  Хурлын чуулганы нэгдсэн хуралдааны ирц дунджаар 93.2-50.6 хувьтай байлаа. Байнгын хорооны хуралдааны ирц дунджаар 59.6 хувьтай байжээ. Хожигдох, хүлээлгэх тохиолдол  их гарчээ. Байнгын хорооны 9 удаагийн хуралдаан хойшилсон байна. УИХ-ын нэгдсэн хуралдааны тоог өмнөх парламенттай харьцуулахад 0.8 хувь, Байнгын хорооны хуралдааны тоо 0.7 хувь,  хуралдаанаар хэлэлцсэн асуудал 0.7 хувиар тус тус буурсан байна. Чуулганы болон Байнгын хорооны хурлын  ирц жигд биш, ихэнх тохиолдолд дөнгөн данган бүрдэх төдий байсныг бүгдээрээ мэдэж байгаа. Энэ байдалд дор бүрнээ дүгнэлт хийх шаардлагатай гэж бодож байна. 

Бидний үндсэн гол ажил бол хуулийн төсөл хэлэлцэн батлах замаар төрийн бодлогыг тодорхойлох явдал. Одоогийн Их  Хурал  бол онцгой хариуцлага хүлээсэн өвөрмөц парламент. Бодлогын маш нарийн төвөгтэй асуудлыг нухацтай хэлэлцэж байх ажил үүргийн зайлшгүй шаардлага байгааг эрхэм гишүүд анхаарч байна гэдэгт найдаж байна.

Чуулганы хугацаанд УИХ-ын үйл ажиллагаа нээлттэй, олон түмэнтэй холбоотой байсныг харуулах хангалттай  мэдээ баримт байна. Энэ тоо, мэдээг харахад хууль тогтоогчид, иргэдийн хооронд эргэх холбоо гайгүй сайн байна гэсэн дүгнэлт гарахаар байна. Гэтэл иргэд олон нийт биднээс юу хүсэн хүлээж, бидэнд ямар асуудлаар хандаж байна вэ?, иргэд сонгогчдын   санаа бодлыг хэрхэн судалж, хуульд хэрхэн тусгаж, тэдэнд бид үйл ажиллагаагаа хэр тайлагнаж байна вэ? гэдэг дээр бодох зүйл ч их бий,  хийх ажил ч бас  байна гэж бодогдож байна.

Ер нь манай ардчилал, түүний дотор парламентын үйл ажиллагаа шинэ шатанд шилжих ёстой гэж бодогдох юм. Засгийн газраа хянаж, шахаж, шаардаж ажиллах УИХ-ын үйл ажиллагааны механизм хэр зэрэг оновчтой зүгширч байна вэ?,  Хууль тогтоох, хуулийн хэрэгжилтэд хяналт тавих  үйл ажиллагааны  талаархи  УИХ-ын чадавхийг цаашид бэхжүүлэх  ямар боломж, арга зам байна вэ? гээд бодвол бидэнд нухацтай судлан үзэх шаардлагатай олон асуудал бий  гэж  надад бодогддог. Ийм учраас   энэ талаар санал боловсруулах ажлын хэсгийг УИХ-ын даргын захирамжаар байгуулж  ажилд нь оруулаад байна.  Ажлын хэсэг ажиллаж,  дүгнэлт санал боловсруулах бөгөөд түүнийг УИХ-д танилцуулж дэмжлэг авна гэж төлөвлөж байна. 

Эрхэм гишүүд ээ, УИХ-ын хаврын ээлжит чуулганаар хэлэлцэн баталсан хуулиуд, төрийн бодлогын бусад шийдвэрүүд нь ажилгүйдлийг багасгах,  ядуурлыг бууруулах, хүний эрхийг хангах, нийгмийн салбарын шинэтгэлийг эрчимжүүлэх,  эрх зүйн шинэтгэлийг шинэ шатанд гарган эрчимжүүлэх үйл хэрэгт  үр дүнгээ өгнө  гэдэгт найдаж байна. 

Чуулганы завсарлагааны үеэр сонгогдсон тойрогтоо ажиллаж, УИХ-аар баталсан хууль, шийдвэрүүдийг иргэд, сонгогчдод сурталчлан таниулах,  дараагийн  чуулганаар хэлэлцэх болон санаачлан хэлэлцүүлэх хуулийн төслүүдийнхээ талаар олон нийтийн санал бодлыг  судлах зэргээр идэвхитэй ажиллахыг  Та бүхнээсээ хгсч байна.

УИХ-ын хаврын ээлжит чуулган  завсарласныг мэдэгдэж байна. /алхаа тогшив/  

УИХ-ын даргыг үгээ хэлж дуусмагц танхимд Төрийн дуулал эгшиглэв.

Хуралдаан 17 цаг 20 минутанд өндөрлөв.

Соронзон хальснаас буулгаж хянасан:

Хуралдааны нарийн

бичгийн дарга

